Монгол Улсын Их Хурлын 2011 оны намрын ээлжит чуулганы Аюулгүй байдал, гадаад бодлогын байнгын хорооны 2012 оны 02 дугаар сарын 07-ны өдөр (Мягмар гариг)-ийн хуралдаан 15 цаг 25 минутад Төрийн ордны “Б” танхимд эхлэв.

Байнгын хорооны дарга, Улсын Их Хурлын гишүүн Я.Батсуурь ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 12 гишүүн ирж, 63.1 хувийн ирцтэй байв. Үүнд:

Чөлөөтэй: Сү.Батболд, М.Энхболд.
Өвчтэй: С.Баяр, Х.Жекей, Х.Наранхүү, Ш.Сайхансамбуу, Д.Зоригт.

Нэг. “Азид хамтран ажиллах, итгэлцлийг бэхжүүлэх бага хурлын Нарийн бичгийн дарга нарын газар, түүний ажилтан, гишүүн улсуудын төлөөлөгчдийн эрх ямба, дархан эрхийн тухай конвенц”-ийг соёрхон батлах тухай хуулийн төсөл.

Хэлэлцэж буй асуудалтай холбогдуулан Гадаад харилцааны сайд Г.Занданшатар, тус яамны Гэрээ, эрх зүйн газрын захирал Ч.Баттөмөр, тус газрын хоёрдугаар нарийн бичгийн дарга А.Төмөр, Хөрш орнуудын газрын зөвлөх Б.Баасансүрэн, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Энхбаяр, Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нар байв.
Хуулийн төслийн талаарх танилцуулгыг Гадаад харилцааны сайд Г.Занданшатар танилцуулав.

Танилцуулгатай холбогдуулан Улсын Их Хурлын гишүүн О.Чулуунбат, Р.Амаржаргал нарын асуусан асуултад Гадаад харилцааны сайд Г.Занданшатар хариулж, тайлбар хийв. 
Улсын Их Хурлын гишүүдээс санал гараагүй болно.

Я.Батсуурь: “Азид хамтран ажиллах, итгэлцлийг бэхжүүлэх бага хурлын Нарийн бичгийн дарга нарын газар, түүний ажилтан, гишүүн улсуудын төлөөлөгчдийн эрх ямба, дархан эрхийн тухай конвенц”-ийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн О.Чулуунбат Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 35 минутад хэлэлцэж дуусав.

Хоёр. “Эдийн засгийн хөгжлийн хамтын ажиллагааны сангаас 2011-2015 онд авах зээлийн тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын Ерөнхий хэлэлцээр”-ийг соёрхон батлах тухай хуулийн төсөл.

Хэлэлцэж буй асуудалтай холбогдуулан Сангийн сайд Д.Хаянхярваа, тус яамны Зээл, тусламжийн бодлого, хамтын ажиллагааны газрын орлогч дарга Т.Доржханд, тус газрын мэргэжилтэн Б.Энхмаа, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Энхбаяр, Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нар байв.

Ерөнхий хэлэлцээрийн талаарх танилцуулгыг Сангийн сайд С.Хаянхярваа танилцуулав.

Танилцуулгатай холбогдуулан Улсын Их Хурлын гишүүн С.Оюун, О.Чулуунбат, Э.Мөнх-Очир, Я.Батсуурь, Г.Занданшатар, Н.Ганбямба нарын асуусан асуултад Сангийн сайд Д.Хаянхярваа, ажлын хэсгээс Т.Доржханд нар хариулж, тайлбар хийв.

Улсын Их Хурлын гишүүн О.Чулуунбат, Э.Мөнх-Очир, Я.Батсуурь нар санал хэлэв.

Я.Батсуурь: -“Эдийн засгийн хөгжлийн хамтын ажиллагааны сангаас 2011-2015 онд авах зээлийн тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын Ерөнхий хэлэлцээр”-ийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Э.Мөнх-Очир Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 05 минутад хэлэлцэж дуусав.

Гурав. Монгол Улсын Засгийн газар, Олон улсын хөгжлийн ассоциаци хооронд байгуулсан “Тогтвортой амьжиргаа-II төслийн нэмэлт санхүүжилтийн хэлэлцээр”-ийг соёрхон батлах тухай хуулийн төсөл.

Хэлэлцэж буй асуудалтай холбогдуулан Сангийн сайд Д.Хаянхярваа, тус яамны Зээл, тусламжийн бодлого, хамтын ажиллагааны газрын орлогч дарга Т.Доржханд, мэргэжилтэн Д.Бадруун, Бичил санхүүгийн хөгжлийн сангийн гүйцэтгэх захирал Д.Баярсайхан, Олон нийтийн санаачилга сангийн зохицуулагч П.Тэнгис, Тогтвортой амьжиргаа-2 төслийн захирал А.Хашцэцэг, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Энхбаяр, Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нар байв.

Санхүүжилтийн хэлэлцээрийн талаарх танилцуулгыг Сангийн сайд Д.Хаянхярваа танилцуулав.

Танилцуулгатай холбогдуулан Улсын Их Хурлын гишүүн Н.Энхболд, З.Энхболд, С.Оюун, О.Чулуунбат, Э.Мөнх-Очир нарын асуусан асуултад ажлын хэсгээс А.Хашцэцэг хариулж, тайлбар хийв.

Улсын Их Хурлын гишүүн Н.Ганбямба, Э.Мөнх-Очир, Н.Энхболд, Р.Гончигдорж, О.Чулуунбат, Я.Батсуурь нар санал хэлэв.

Я.Батсуурь: -Монгол Улсын Засгийн газар, Олон улсын хөгжлийн ассоциаци хооронд байгуулсан “Тогтвортой амьжиргаа-II төслийн нэмэлт санхүүжилтийн хэлэлцээр”-ийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Р.Гончигдорж Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 45 минутад хэлэлцэж дуусав.

Дөрөв. Монгол Улсын Засгийн газар, Азийн хөгжлийн банк хооронд байгуулсан “Баруун бүсийн босоо тэнхлэгийн авто замыг хөгжүүлэх хөрөнгө оруулалтын хөтөлбөр”-ийн санхүүжилтийн ерөнхий хэлэлцээрийг соёрхон батлах тухай хуулийн төсөл.
Хэлэлцэж буй асуудалтай холбогдуулан Сангийн сайд Д.Хаянхярваа, тус яамны Зээл, тусламжийн бодлого, хамтын ажиллагааны газрын орлогч дарга Т.Доржханд, мэргэжилтэн Г.Бүжин,  Зам тээвэр, барилга, хот байгуулалтын яамны Төрийн нарийн бичгийн дарга Ж.Бат-Эрдэнэ, тус яамны Авто замын газрын орлогч дарга Х.Гантөмөр, Авто замын газрын дарга Б.Энхтөр, мэргэжилтэн Ч.Нямсүрэн, “Баруун бүсийн босоо тэнхлэгийн авто замыг хөгжүүлэх төсөл”-ийн зохицуулагч Б.Баян-Амгалан, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Энхбаяр, Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нар байв.

Санхүүжилтийн ерөнхий хэлэлцээрийн талаарх танилцуулгыг Сангийн сайд Д.Хаянхярваа танилцуулав.

Танилцуулгатай холбогдуулан Улсын Их Хурлын гишүүдээс асуулт, санал гараагүй болно.

Я.Батсуурь: -Монгол Улсын Засгийн газар, Азийн хөгжлийн банк хооронд байгуулсан “Баруун бүсийн босоо тэнхлэгийн авто замыг хөгжүүлэх хөрөнгө оруулалтын хөтөлбөр”-ийн санхүүжилтийн ерөнхий хэлэлцээрийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн О.Чулуунбат Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 16 цаг 50 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД
БОДЛОГЫН БАЙНГЫН 

ХОРООНЫ ДАРГА






        Я.БАТСУУРЬ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ








Д.ЭНЭБИШ
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ

АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ
2012 ОНЫ 02 ДУГААР САРЫН 07-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ

Хуралдаан 15 цаг 20 минутад эхлэв.

Я.Батсуурь: -Ирц бүрдсэн учраас Байнгын хорооны өнөөдрийн хуралдааныг эхэлье.

 Хэлэлцэх асуудал нэгдүгээрт, Азид хамтран ажиллах итгэлцлийг бэхжүүлэх бага хурлын Нарийн бичгийн дарга нарын газар, түүний ажилтан, гишүүн улсуудын төлөөлөгчдийн эрх ямба, дархан эрхийн тухай конвенцийг соёрхон батлах тухай хуулийн төсөл.
2.Эдийн засгийн хөгжлийн хамтын ажиллагааны сангаас 2011-2015 онд авах зээлийн тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын Ерөнхий хэлэлцээрийг соёрхон батлах тухай хуулийн төсөл.

3.Монгол Улсын Засгийн газар, Олон улсын хөгжлийн ассоциаци хооронд байгуулсан Тогтвортой амьжиргаа II төслийн нэмэлт, санхүүжилтийн хэлэлцээрийг соёрхон батлах тухай хуулийн төсөл.

4.Монгол Улсын Засгийн газар, Азийн хөгжлийн банк хооронд байгуулсан Баруун бүсийн босоо тэнхлэгийн авто замыг хөгжүүлэх хөрөнгө оруулалтын хөтөлбөрийн санхүүжилтийн ерөнхий хэлэлцээрийг соёрхон батлах тухай хуулийн төсөл гэсэн ийм 4 асуудлыг хэлэлцэхээр санал болгож байна.

Хэлэлцэх асуудалтай холбогдуулж өөр саналтай гишүүн байна уу? Байхгүй нь. Тэгвэл энэ 4 асуудлаар хэлэлцэх асуудлаа баталъя гэж байгаа гишүүд гараа өргөнө үү. Хэлэлцэх асуудал батлагдлаа.

Нэгдүгээр асуудал. Азид хамтран ажиллах, итгэлцлийг бэхжүүлэх бага хурлын Нарийн бичгийн дарга нарын газар, түүний ажилтан, гишүүн улсуудын төлөөлөгчдийн эрх ямба, дархан эрхийн тухай конвенцийг соёрхон батлах тухай хуулийн төслийн танилцуулгыг Гадаад харилцааны сайд Занданшатар хийнэ. 

Ажлын хэсгийг танилцуулъя. Гадаад харилцааны яамны Эрх зүйн газрын дарга Баттөмөр, ажилтан Баасансүрэн, Төмөр нар байна.

Занданшатар сайд.

Г.Занданшатар: -Эрхэм Байнгын хорооны даргаа, эрхэм гишүүд ээ, та бүхний энэ өдрийн амар амгаланг айлтгая.

Монгол Улс азид хамтран ажиллах итгэлцлийг бэхжүүлэх бага хурлын Нарийн бичгийн дарга нарын газар, түүний ажилтан гишүүн улсуудын төлөөлөгчдийн эрх ямба, дархан эрхийн тухай конвенцид нэгдэн орохоор ажиллаж байгаа. Энэ хүрээнд конвенцид нэгдэн орох асуудлыг конвенцид нэгдэн орж, гарын үсэг зурах асуудлыг Засгийн газрын 2011 оны 5 дугаар сарын 18-ны өдрийн хуралдаан болон Улсын Их Хурлын холбогдох Байнгын хороотой зөвшилцөөд гарын үсэг зурах асуудлыг шийдвэрлэсэн.
Үүний дагуу Монгол Улсаас Казакстан Улсад суугаа Онц бөгөөд бүрэн эрхт элчин сайд Аюурзана Монгол Улсыг төлөөлөн энэ өнгөрсөн 2011 оны 9 дүгээр сарын 7-ны өдөр энэхүү конвенцид гарын үсэг зурсан, үзэглэсэн. 

Энэхүү конвенцийн дагуу Нарийн бичгийн даргын газар болон түүний ажилтан, бага хурлын хүрээнд зохион байгуулагдах арга хэмжээнд оролцох гишүүн улсын төлөөлөгч нарт НҮБ-ын төрөлжсөн байгууллагуудын эрх ямба, дархан эрхийн тухай конвенцээр олгогддогтой адил эрх ямба, дархан эрхийг эдлүүлэх юмаа. Өнөөдрийн байдлаар тус конвенцид Азербайджан, Израиль, Иран, Казакстан, өмнөд Солонгос, Киргиз, ОХУ, Палестин, Таджикстан, Тайланд, Турк зэрэг 12 улс гарын үсэг зураад байгаа.
Конвенцийн 9 дүгээр зүйлийн 2-т конвенцийг 14 улс соёрхон баталсан өдрөөс 30 хоногийн дараа хүчин төгөлдөр болноо гэж заасан байгаа. Энэхүү конвенц нь олон улсын гэрээний тухай Монгол Улсын хуульд заасны дагуу соёрхон батлах гэрээ тул конвенцид соёрхон батлах хуулийн төслийг боловсруулан тус Байнгын хороогоор ийнхүү хэлэлцүүлж байна.
Зохих журмын дагуу шийдвэрлэж өгөхийг  хүсье. Анхаарал тавьсанд баярлалаа.

Я.Батсуурь: -Занданшатар сайдад баярлалаа. Хэлэлцэж байгаа асуудал танилцуулгатай холбогдуулж асуух асуулт байна уу? Чулуунбат гишүүн асуулт асууя.

О.Чулуунбат: -Баярлалаа. Тэгэхээр миний ойлгож байгаагаар энэ азид хамтран ажиллах итгэлцлийг бэхжүүлэх бага хурлын Нарийн бичгийн дарга нарын газар гэдэг бол ер нь нөгөө европын холбоо нэг 20, 30 жилийн өмнө Люксембургээс үйл ажиллагаагаа эхэлсэнтэй адилхан ийм бүтэц байгаа юм байна гэж ойлгож байна нэгдүгээрт мөн үү.

Хоёрдугаарт, манайх хэрэв ингээд гишүүнээр орох гэж байгаа юм бол энэ их л том улс төрийн арга хэмжээ юм л даа. Улс төрийн том бодлого цаашдаа ажил хэрэгжих юм байна гэж. Манайхан энэ азийн бусад, манайд бүр их чухал эдийн засгийн байгууллагуудын гишүүнээр орох цаг нь болоогүй юм уу. Тэрэнд одоо аль хэдийнээс манайхан хаалгыг нь тогшоод байгаа, тэгээд тийшээ ерөөсөө манайхыг оролцуулах байдал ер нь ямаршуу байнаа. АСЕАН байна, АПЕК байна. Манайх бас тэрэнтэйгээ холбож энэ асуудлыг тавьж ярьж болохгүй юу. Тэнд орчих юм бол энэ бол яахав улс төрийн арга хэмжээ. Манайх бол эхлээд эдийн засгийн байгууллагууд нь идэвхтэй орчихсон байх юм бол энэ рүү их амархан л үйл ажиллагаанд нь оролцож болохоор санагдаад байх юм.
Г.Занданшатар: -Чулуунбат гишүүний асуултанд хариулъя. Үнэхээр энэ бол итгэлийг бэхжүүлэх, хамтран ажиллах бүс нутгийн шинж чанартай олон талт яриа хэлэлцээний механизм. Өнөөдрийн хуралд оруулж байгаа асуудал бол манайх гишүүн орны хувьд аль хэдийнэ гишүүнээр элсчихсэн. Гишүүн орны хувьд тэр энэ нарийн бичгийн дарга нарын газар нь НҮБ-ын төрөлжсөн байгууллагуудын адил эрх ямба эдлэх, дархан эрх эдлэх тухай тэр конвенцийг энэ байгууллагаас санаачлаад, энд нэгдэн орж байгаа. 14 улс нэгдэн орсноор энэ хүчин төгөлдөр болоод энэний Нарийн бичгийн дарга нарын газар нь гишүүн байгууллага нь бол төлөөлөгч нар нь түүний ажилтан нар нь бол энэ эрх ямба, дархан эрхийг олгох тухай конвенц юм байгаа юм. Конвенцид нэгдэн орох асуудал.

Ер нь зүгээр бүс нутгийн механизмууд бид нэгдэн орохоор ажиллаж байгаа АПЕК, бид нар бол АСЕАН-ы ази номхон далайн бүс нутгийн чуулга уулзалт форумын бол гишүүн орон. Яриа хэлэлцээрийн механизмуудад байнга оролцдог. Зүүн азийн нийгэмлэг, зүүн азийн холбоо одоо үүсгэн байгуулагдах шатандаа Япон, Солонгос, Хятад гурваас яриа хэлэлцээ явуулж байгаа. Энд бол эхнээс нь бид оролцох саналаа тавьж байгаа. Ер нь бол худалдааны хэлэлцээр, ази, номхон далайн худалдааны хэлэлцээрт нэгдэн орохоор ажиллаж байна бас одоо. Ер нь бүс нутгийн механизмуудад бол Монгол Улс нэлээн идэвхтэй оролцох ийм чиглэл барьж ажиллаж байгаа.
АПЕК-ийн гишүүн болох талаар бол одоо ОХУ АПЕК-ийг ... эхэлнэ. Ази, номхон далайн эдийн засгийн хамтын ажиллагааны байгууллагын. Владивостокт энэ хавар бас хурал нь болно. Энэ хурлаараа бас гишүүн болох асуудлыг хөндөх талаар холбогдох улсуудад бид саналаа тавин ажиллаж байна. Энэ дээр бас нэлээн ... байгаа асуудал бий.
Я.Батсуурь: -Танилцуулгатай холбогдуулж гишүүд асуулт асууж, хариулт авлаа. Үг хэлэх. 

Р.Амаржаргал: -Наад байгууллагад чинь тэгээд монголоос хичнээн хүн ажиллаж байгаа юм. Хэн хэн ажиллах юм. Хэнийг томилох гээд байгаа юм, хаана байрладаг юм. Тэгэхээр ер нь цаашдаа үр дагавар нь юу гэж бодож байгаа юм. Аль зэрэг ач тустай юм гэж үзэж байгаа юм. 

Г.Занданшатар: -Энэ бол нийтдээ 22 улс гишүүн орон байгаа. Тэгээд энэ азид хамтын ажиллагаа итгэлцлийг бэхжүүлэх байгууллагын нарийн бичгийн дарга нарын газар бол Казакстаны Алмата хотод төвлөрдөг өө. Энэ конвенцийн дагуу Нарийн бичгийн дарга нарын газар болон түүний ажилтнууд энэ дархан эрхийг эдэлнэ. Одоогоор бол нарийн бичгийн дарга нарын газар шинээр үсгэн байгуулагдаж байгаа манай Монгол Улсаас бол ажилтан ажиллахгүй байгаа. Бид энэ чиглэлээр Монгол Улсын ажилтан ажиллуулах, энэ олон улсын байгууллагуудад өөрсдийн боловсон хүчнийг бэхжүүлэх талаар бодлого гаргаж ажиллаж байгаа.
Үгүй ээ, энд Монгол Улсын дипломатуудын асуудал яригдахгүй байгаа. Энэ Нарийн бичгийн дарга нарын газар гэдэг нь олон улсын байгууллага болж байгаа бол олон улсын байгууллагын хувьд дархан эрх эдэлнэ. Тэнд нь одоогоор бол  ажиллаж байгаа монгол хүн байхгүй. Гишүүн орнуудаас бас заавал ер нь шаардлага хангасан дипломатууд очоод ажиллах. Шаардлагыг нь хангасан олон улсын сонгон шалгаруулалтаараа НҮБ-ын байгууллагатай адилхан тэр шалгаруулалтаар бид чадвартай хүмүүс бол очоод ажиллах бололцоотой.

Я.Батсуурь: -Асуулт асууж хариулт авлаа. Үг хэлэх гишүүд байна уу? Байхгүй байна. Санал хураалт явуулнаа.

Саналын томъёолол уншъя. Азид хамтран ажиллах, итгэлцлийг бэхжүүлэх бага хурлын Нарийн бичгийн дарга нарын газар, түүний ажилтан, гишүүн улсуудын төлөөлөгчдийн эрх ямба, дархан эрхийн тухай конвенцийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн томъёоллоор санал хураалт явуулъя. 11-9. Санал дэмжигдлээ.
Байнгын хорооны санал, дүгнэлтийг Улсын Их Хурлын чуулганд илтгэх гишүүн хэн илтгэх вэ. Чулуунбат гишүүн илтгэнэ үү. Чулуунбат гишүүн илтгэнэ.

Эхний асуудлыг хэлэлцэж дууслаа. Ажлын хэсгийнхэнд баярлалаа.

Хоёр дахь асуудал. Эдийн засгийн хөгжлийн хамтын ажиллагааны сангаас 2011-2015 онд авах зээлийн тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын Ерөнхий хэлэлцээрийг соёрхон батлах тухай хуулийн төсөл.

Ажлын хэсэг Хаянхярваа Сангийн сайд, Доржханд Сангийн яамны Зээл тусламжийн бодлого, хамтын ажиллагааны газрын орлогч дарга, Энхмаа Сангийн яамны Зээл тусламжийн бодлого, хамтын ажиллагааны газрын мэргэжилтэн. Танилцуулгыг Сангийн сайд Хаянхярваа хийнэ.

Д.Хаянхярваа: -Эрхэм гишүүд ээ, та бүхний энэ өдрийн амгаланг айлтгая.

Бүгд Найрамдах Солонгос Улсын эдийн засгийн хөгжлийн хамтын ажиллагааны сангаас 2011-2015 онд 300 сая ам.долларын хөнгөлөлттэй зээл авах тухай ерөнхий хэлэлцээрийг Монгол Улсын Засгийн газар, Бүгд Найрамдах Солонгос Улсын Засгийн газартай 2011 оны 12 дугаар сарын 2-ны өдөр байгуулаад байна.
Энэхүү зээлийг дараах нөхцөлтэйгээр авч байна. Үүнд:

Зээлийн хүү жилийн 0.15 хувь, зээл эргэн төлөгдөх хугацаа 35 жил, үүнээс зээлийн үндсэн төлбөрөөс чөлөөлөгдөх хугацаа 10 жил, ерөнхий хэлэлцээрт зээлийн нөхцөл, зөвлөх үйлчилгээ болон бараа ажил үйлчилгээг нийлүүлэгч нь Солонгосын компани байх төслийн хүрээнд нийлүүлэгдэх аливаа тоног төхөөрөмж нь татвараас чөлөөлөгдөх зэрэг асуудлууд тусгагдсан.
Эрүүл мэнд, агаарын бохирдлыг бууруулахтай холбоотой төслүүдийг хэрэгжүүлэхэд энэхүү зээлийн хөрөнгийг ашиглах тухай чиглэлийг Засгийн газрын хуралдаан, Улсын Их Хурлын 11 оны 11 дүгээр сарын 1-ний өдрийн Эдийн засгийн болон Төсвийн байнгын хороод, 11 дүгээр сарын 2-ны өдрийн Аюулгүй байдал, гадаад бодлогын байнгын хорооны хуралдаанаар өгсөн. Үүний дагуу эхний ээлжинд үндэсний оношлогоо эмчилгээний төв байгуулах төслийг хэрэгжүүлэхээр санхүүжилтийн хүсэлтийг Солонгосын талд албан ёсоор тавьж, төслийн хүрээнд хийх ажил, нийт өртөг, зээлийн нөхцөл зэргийг Бүгд Найрамдах Солонгос Улсын Экспорт-импорт банкны төлөөлөгчидтэй харилцан тохиролцон, хэлэлцэж тохиролцон 11 оны 11 дүгээр сарын 23-ны өдөр хэлэлцээрийн протоколыг байгуулаад байна.
Бусад төслүүдийн хувьд энэ оноос эхлэн 1-2 төслийн асуудлыг ажил хэргийн түвшинд хоёр тал хэлэлцэхээр тохиролцоод байгаа.

Бүгд Найрамдах Солонгос Улсын Засгийн газартай байгуулсан энэхүү ерөнхий хэлэлцээрийн дагуу хэрэгжүүлэх төсөл тус бүрээр тусгайлсан зээлийн хэлэлцээрийг Засгийн газрын түвшинд байгуулна.


Эрхэм гишүүд ээ,


Эдийн засгийн хөгжлийн хамтын ажиллагааны сангаас 2011-2015 онд авах зээлийн тухай Бүгд Найрамдах Солонгос Улсын Засгийн газар, Монгол Улсын Засгийн газар хоорондын ерөнхий хэлэлцээрийг соёрхон батлах тухай хуулийн төслийг хэлэлцэн шийдвэрлэж өгнө үү. 


Анхаарал тавьсанд баярлалаа. 


Я.Батсуурь: -Баярлалаа Хаянхярваа сайдад. Танилцуулгатай холбогдуулаад асуулт асуух гишүүд нэрсээ өгнө үү. Оюун гишүүн, Чулуунбат гишүүн, Мөнх-Очир гишүүн 4 гишүүн. Оюун гишүүнээс эхэлье.


С.Оюун: -Би зүгээр нэг зарчмын юм асууя гэж бодож байна л даа. Төсөв хүнд байхад бол мэдээж зээл, ялангуяа хөнгөлөлттэй бол маш хэрэгтэй байсан л даа. Цаашдаа Сангийн яамны Засгийн газрын бодлого ер нь ямар байх вэ. Хөнгөлөлттэй байвал ямар ч байсан аваад байна гэсэн бодлого барих юм уу, эсвэл зарим зээлийг ер нь тэвчсэн ч болно. Өөрсдөө дотоод нөөцөө гаргаж болох болно гэгчээр төсөв нэгэнт гайгүй болж байгаа юм чинь өөрсдөө өөрсдийгөө бас тодорхой хэмжээнд босгох болгох, бас дотооддоо бонд гадаад бонд гаргаад бас мөнгөө босгож болох янз янзын л аргууд байгаа шүү дээ.

Тэгэхээр энэ хөнгөлөлттэй бол авч байя гэсэн байр суурь хэвээрээ байгаа юу. Би энийг зөв буруу гэж байгаа юм биш, зүгээр байр суурийг нь асууж байна. Хэдэн он хүртэл ер нь хөнгөлөлттэй ч гэсэн авч байя гэсэн тийм бодлого юм байна уу Сангийн яаман дээр. Энэ бол 14 он хүртэл юм байна шүү дээ тиймээ. 

   
Я.Батсуурь: -За хариулъя.

Д.Хаянхярваа: -2011-2015 оны хооронд авах зээл. Тэгэхээр зүгээр яг одоо тухайлан томъёолоод төдөн он хүртэл авна, авахгүй, хөнгөлөлттэй нөхцөлөөр байвал ингэнэ гэсэн одоо яг шууд шийдвэрлэсэн зүйл асуудал бол одоохондоо байхгүй байгаа. Ер нь энэ хөнгөлөлттэй зээлийн нөхцөлийг хараад, үнэхээр одоо бас илүү давуу нөхцөлтэй,  хөнгөлөлттэй ийм нөхцөлтэй зээлүүдийг би авч ёстой байх аа гэж ингэж бодож байгаа.

Хоёрдугаарт нь бол Монгол Улс өөрөө хөрөнгө санхүүтэй болж байгаа учраас ер нь бол өөрийнхөө бондыг гаргаад, өөрөө хөрөнгө гаргаад энэ ажил арга хэмжээгээ санхүүжүүлж байх тал дээр ямар бодол байна вэ гэсэн санаа асуулаа гэж ингэж ойлгож байгаа. Энийг бол энэ хөнгөлөлттэй нөхцөлөөр авах зээлийн хэлэлцээр хэлэлцэх, ер нь төсөв  төлөвлөгөөтэй холбогдсон асуудлаа ярихад бол олон хүн энэ асуудлаар бас ингэж хөндөж тавьж байгаа. 

Цаашдаа бол хэрвээ Монголд үнэхээр бид нарын эдийн засгийн өсөлт тодорхой түвшинд байгаад, тэгээд монголын эдийн засаг өсөөд ирсэн тохиолдолд бол энийг судалж үзэж, хэрэгжүүлэх ёстой асуудал байхаа гэж ингэж бодож байна.

Я.Батсуурь: -Чулуунбат гишүүн асуултаа асууя.

О.Чулуунбат: -Баярлалаа. Сонирхлын чиглэлийн л асуулт юм даа. Бид 2008 оны сонгуулийн дараа манай Байнгын хорооноос байна уу, Төсвийн байнгын хорооноос энэ гадаадын зээл тусламжийн ашиглалтын талаар нэг шалгалт явуулсан юм. Ажлын хэсэг гараад, би ажлын хэсэгт нь ажиллаж байсан санаж байна. Тэндээс гарсан дүгнэлт бол ерөөсөө энэ гадны хөнгөлөлттэй зээлийг төслөөр нь авахаа больё гэсэн ийм дүгнэлт гарсан байгаа. Энэ бол яахав санхүүгийн хэлбэрээр нь аваад, бид нар одоо солонгосын компаниудын дунд уралдаан зарлана гэж ойлгож байгаа, мөн үү. Эсвэл бас урд нь тэр компаний захиалгаар тохирчихсон тэр засагтаа манай засагтай дараа нь ганцхан компани ингээд ороод ирэхээр бол нөгөө хэлбэрээс чинь дутахааргүй адилхан их үнэтэй юм ороод ирнэ.  
Бидний урдны хийсэн тэр шалгалтаар бол ерөөсөө л энэ таван төгрөгний ийм утсыг 10-аар, 15-аар л Монголд өгөөд байсан тийм төслийн зээлүүд бол дандаа шахааны зээлүүд байдаг юм байна лээ. Тийм болохоор санхүүгийн зээл авъя. Харин дараа нь мөнгөтэй байж байгаад дараа нь ямар бараагаа сонгохоо бид нар монголчууд өөрсдөө шийдье гэдэг ийм дүгнэлт гарсан юм. Тэгээд энэ дагуу би хийгдэж байгаа гэж ойлгож байгаа. Энэ оношлогооны төвийн тендер ч юм уу, сонгон шалгаруулалт. Дараа нь бас бус энэ агаарын бохирдлыг арилгах, энэ төслүүдэд бас солонгосын талаас нэг биш дандаа нэг хэсэг компаниудаас уралдаж, үнээрээ уралдаж, чанараараа уралдаж оролцох юм байгаа бизээ гэж ийм  л асуулт байна. 

Д.Хаянхярваа: -Доржханд чи хариулаадах.

Т.Доржханд: -Сангийн яамны Зээл тусламжийн бодлого, хамтын ажиллагааны газрын орлогч дарга.

Чулуунбат гишүүний асуултанд хариулъя. Тэгэхээр Солонгосоос авч байгаа энэ зээлийн хэлэлцээр нь бол зээлийн ерөнхий хэлэлцээр байгаа. 300 сая ам.долларыг бид нар авна. Авахдаа ямар төслүүдийг санхүүжүүлэх вэ гэдэг асуудлыг бол Засгийн газар өөрөө шийдэхээр байгаа. Энэ худалдан авах ажиллагааны дүрэм журмын хувьд бид нээлттэй тендер шалгаруулалтаар сонгон шалгаруулна. Өөрөөр хэлэх юм бол Солонгос компаний дунд нээлттэй, өрсөлдөөнт байдлаар бол шалгаруулахаар байгаа. Зохион байгуулалтын ажлыг мөн Монгол Улсын Засгийн газар гүйцэтгэхээр байгаа.

Я.Батсуурь: -Мөнх-Очир гишүүн асуултаа асууя.

Э.Мөнх-Очир: -Миний асуулт бараг ижил дээ. Би нөгөө яг бас Чулуунбат гишүүний ахалж байсан ажлын хэсгийн гишүүнээр ажилласан юм. Тэгээд бас яг л ийм юм бид нар дүгнэлтэнд гарч байсан юм л даа. Тэгээд өнөөдөр одоо Доржханд даргын хэлж байгаа юман дээр нэг юм байна л даа. Бид нарын танилцуулганд орчихсон юм байгаа. Бид нар өөрсдөө бас солонгосын компаниудтай ч бол байнга уулздаг. Энд бол тодорхой хоёр төсөл явж байгаа шүү дээ. Та тэрнийг мэдэж байгаа. Өнөөдөр Засгийн газар шийднэ гээд байх юм байхгүй. Засгийн газар шийд өгч чадахгүй. Яагаад гэвэл солонгосууд ийм хоёр төсөлд та нар мөнгө өгье, одоо одоо гэлээ дээ улсын компаниуд орноо гэдгийг ярьчихсан хэлж байгаа нь энэ шүү дээ. 
Тэгээд та өнөөдөр бид нарт тэгээд ийм юм яриад байх юм. Танилцуулган дээр чинь байна шүү дээ. Оношлогоо нүүрс боловсруулах хоёр гээд. Багануур дээр гээд. Өнөөдөр Багануурын уурхай уучлаарай та бүгд мэдэж байгаа шүү дээ. Гэрчилгээ нь Багануурын уурхай өөрийнх нь нүүрсний хангамж нь зогсох гээд байгаа. Тойруулаад авчихсан тэр бүх нөөцийг нь, лицензийг нь хувь компаниуд эзэмшчихсэн байгаа шүү дээ. Тэгээд өнөөдөр улсын нэрээр ингээд худлаа зээл аваад тэрнийгээ эргүүлээд хувийн компаниуд нийлээд ингээд хийх гэж байгаа юм байгаа шүү дээ. Тэгээд энийг та нар мэдэж байгаа юу, үгүй юу Доржханд гуай.

Т.Доржханд: -Солонгосын талд тавьж ямар асуудлуудыг ямар төслүүдийг санхүүжүүлэх вэ гэдэг асуудлыг Засгийн газрын 2011 оны 3 дугаар сарын 9-ний хуралдаанаар хэлэлцсэн байгаа. Нийт бүх яамдуудаас нийтдээ 8 төсөл ирсэн байгаа. Эдгээр төслүүдийг ярилцаад, тэгээд хамгийн түрүүнд эхний яаралтай төсөл болох энэ үндэсний оношлогоо эмчилгээний төв байгуулах төслийг тэргүүн ээлжинд бол хэрэгжүүлээ гэдэг хүсэлтийг бол солонгосын талд одоогоор бол тавьсан байгаа. Энэ зээлийн ерөнхий хэлэлцээрийг соёрхон батлагдсаны дараа бусад төслүүдийн асуудлыг судалж байгаад засгийн газрын хуралдаан дээр ярьж байгаад цаашаа тавья гэсэн ийм байдалтай байгаа.
Я.Батсуурь: -Би нэг асууж тодруулъя. Энэ Солонгосын талаасаа бол ногоон өсөлтийг дэмжвэл сайн байнаа. Тэр төслүүдэд өгвөл бид нар энэ зээл уг нь 3 дахиж бууруулна тиймээ. 0.15 биш 0.005. Хугацаагий нь 40 жил болгож сунгая гэсэн энэ нөхцөл тавьсан байна шүү дээ. Тэгэхэд заавал ч үгүй тэр ногоон өсөлтийг нь авалгүйгээр хаа хамаагүй одоо төслүүд оруулж ирсэн байх юм. Энэ ямар учиртай юм бэ. Ногоон өсөлт гэдгийг ер нь манайх нэг л сайн хүлээн зөвшөөрч ойлгохгүй, дэмжихгүй байгаа талд хаана хаанаа ажиглагдаад байгаа юм л даа. Үнэхээр одоо энэ ногоон өсөлт дотор бол их чухал чухал юмнууд явж байна шүү дээ. Нар, салхины эрчим хүчийг ашиглая гэж, цэвэр бохир усны систем, бохир усны цэвэршүүлэлт гэсэн бидний яг тулгамдсан асуудлуудыг чинь шийдэж өгье гэсэн саналыг цаад талаасаа тавиад байхад нь ингээд зөрүүлээд зүгээр нэг одоо бөөний худалдааны төв байгуулъя ч гэх шиг. Энд ямар нэг сонирхлын асуудал орчихсон юм биш биз энэ компаниудын захиалгаар одоо та нар ийм нэг нүүрс баяжуулах үйлдвэр, бөөний худалдааны төв, энэ тэр гээд явчихсан байх юм.
Цаад талынх нь одоо тэр тавьсан саналыг нь хэрэгжүүлэх юм бол гурав дахин бага хүүтэй юм байна шүү дээ энэ чинь. Үүнийг яагаад та нар ингэж зөрүүлж ийм юм оруулж ирээд байгаа юм бэ. Энд нэг тайлбар өгөөч.

Т.Доржханд: -Энэ одоогийн орж ирж байгаа асуудал нь бол зээлийн ерөнхий хэлэлцээрийг соёрхон батлах ийм асуудал байгаа. Энэ танилцуулган дээр бол Засгийн газрын хуралдаанаар ийм асуудлууд бол яригдсан. Үүнээс бол үндэсний оношлогоо эмчилгээний төв байгуулах асуудлыг бол эхний ээлжинд хэрэгжүүлэхээр ярьж тохирсон гэсэн ийм байдлаар танилцуулганд бол орсон байгаа. Түүнээс эдгээр төслүүдийг бол яг хэрэгжүүлэхээр оруулж ирж байгаа юм байхгүй. 

Харин солонгосын талаас бол энэ ногоон эдийн засаг, ногоон чиглэлийн ийм төслүүдийг хэрэвзээ монголын талаас санал болгосон тохиолдолд бид нар тодорхой хөнгөлөлттэй нөхцөлөөр санхүүжүүлэх боломжтой гэдгийг илэрхийлсэн байгаа. Яг одоогоор бол энэ төслүүдээс бид энэ төсөл, тэр төсөл гэж тодорхой төслийг бол тавьсан зүйл бол байхгүй байгаа.

Я.Батсуурь: -Тэр энэ 8 төсөл одоо яг энэ чигээрээ явахгүй өөрчлөгдөнө гэсэн үг үү тиймээ. Тэгвэл энийг заавал энд тавих шаардлага ер нь юу байсан юм. Хятадын 300 саяын зээлийг авсан урд нь тиймээ Доржханд аа. Энэнээс яг одоо ялгаагаар давуу тал нь юу байна вэ нөхцөлийн хувьд, харьцуулаад нэг хэлээдэх дээ. Солонгосын 300 сая нь.

Т.Доржханд: -Хятадын 300 сая ам.долларын зээлийн хувьд бол цаг хугацааны хувьд жаахан саатсан тохиолдол бол байдаг.
Я.Батсуурь: -Нөхцөлийг нь.

Т.Доржханд: -Нөхцөлийн хувьд бол одоо зээлийн хүү бол 1.75 хувь, зээлийн нийт хугацаа 25, үндсэн өрөөс чөлөөлөгдөх хугацаа 7 жилээр өгсөн бол энэ зээлийн хувьд бол зээлийн хүү бол 0.15 хувь, еще ч буурах боломжтой. Зөвлөх үйлчилгээ хэрвээ дотор нь агуулагдаж байх юм бол 0.01 хувь байх боломжтой. Бүр хүү хувь тооцохгүй байх боломжтой гэж байгаа. Нийтдээ 35 жил, 35 жилээс үндсэн өрөөс чөлөөлөгдөх хугацаа нь бол 10 жил гээд илүү хөнгөлөлттэй нөхцөлтэй байгаа. Хятадын зээлийн хөнгөлөлтийн түвшин бол яг 35 хувьдаа бол тулдаг. Энэ зээлийн хувьд бол 60 орчим хувийн ийм хөнгөлөлттэй нөхцөлтэй.

Я.Батсуурь: -За тэгвэл хятадын сүүлд авч байгаа 500 саяын зээлээс ямар ялгаатай байна. Тэрнийг харьцуулаад чи нэг хэлээдэхээч.

Т.Доржханд: -500 сая ам.долларын зээлийг яг бид нар уг нь хөнгөрүүлье гэсэн байдлаар гэрээ хэлэлцээрийг бол хийсэн байгаа. Тэгээд зөвхөн Монгол улсад зориулж энэ олгогдож байгаа. Цаашаа хөнгөрүүлэх боломжгүй гэдгээ 300 сая ам.доллартай яг ижилхэн нөхцөлөөр 500 сая долларыг авч байгаа. 

Я.Батсуурь: -Занданшатар гишүүн. Асуулт уу, хариулт уу?

Г.Занданшатар: -Хариулт маягтай асуулт юм уу даа. 

Я.Батсуурь: -Үг хэлэх бол дараа нь байгаа шүү.

Г.Занданшатар: -Асуулт, ер нь энэ хятадын 300 сая долларын зээлийг авахад хятадын талаас гаргаж өгдөг гүйцэтгэгч сонгон шалгаруулахтай холбоотой 2 нөхцөл бол нэг нь тендерийн нөхцөлөөр одоо манай энэ Харилцаа холбооны зээл аваад будлиан гардаг шиг тендерийн нөхцөлтэй, нөгөө нь шууд хятадын тал гүйцэтгэгчээр томилох нөхцөлтэй ийм 2 нөхцөлтэйгээр Хятадын экспорт импортын банкин дээр ч гэсэн хятадын худалдааны яам гаргаж байгаа зарчим тийм байдаг. Манайх дотоодын хууль тогтоомжоос шалтгаалаад тендертэй гээд авчихаар одоо африкийн орнууд авч байгаагаар тийм хэлбэрээс бүгд татгалзчихсан тендерээр. Яагаад гэвэл оролцож байгаа компаниуд нь хоорондоо хуйвалдаад, баруун чиглэлийн авто зам ч гэсэн тэр, харилцаа холбооны тэр авсан зээл ч тэр үнэлгээ нь хоёр дахин өсчихдөг.
Тэгэхээр ер нь хүүгийн тухай ярих, нөхцөлийн тухай ярих бол ямар ч утгагүй болоод хоёр дахин шахуу өндөр үнэлгээтэй төслийн гүйцэтгэл хийхээр эдийн засгийн хувьд үр ашиггүй болоод байгаа. Харин шууд гэрээ байгуулах дээр хятадын компаний тэртэй тэргүй хятадын 3 компаний нэг орох юм чинь шууд нэг хятадын компани нь 3 компаний тэр хоорондоо тэр 3 компаний үйл ажиллагааны зардлаас нэг компанийх нь харьцангуй бага тусаад, хамаагүй хэмнэлттэй болдог гэдэг дээр тэр Хятадын экспорт импортын банкныхантай сая уулзаж байхад хэлж байна лээ л дээ.  Яг энэнтэй адилхан цаашдаа энэ солонгосын гүйцэтгэгч нар шалгаруулахад хятадын 300 сая долларыг шинээр авахад энэ зарчмыг ер нь юу гэж үзэж байгаа вэ. Энийг би бас өмнө нь юуны хуралдаан дээр бас асууж байсан юм. Доржхандаас.
Гүйцэтгэгчийг, цаашлах юм бол энэ Хөшөөтийн асуудал ямар их удааширч байна, Хөшөөтийн онгоцны энэ дээр бас ярих асуудлууд, энэ дээр Доржханд дарга та нэг хариулаадах.

Т.Доржханд: -Тэгэхээр бид нар 2000 онд төрийн болон орон нутгийн өмчөөр ингээд худалдан авах бараа ажил үйлчилгээний гүйцэтгэгчийг сонгон шалгаруулалтынхаа хууль гэдгийг бол гаргасан байгаа. Энэ хуулиар бол аливаа энэ зээлийн хөрөнгөөр, тусламжийн хөрөнгөөр болон төсвийн хөрөнгөөр хийгдэж байгаа худалдан авах ажиллагаа маань бүгдээрээ нээлттэй, зохих тэр өрсөлдөөнтэй шалгуураар бол явдаг байх ёстой гээд хуульчилчихсан байгаа.

Тэгээд энэ 300 сая, 500 сая ам.долларын хувьд бол бид нарын зүгээр хийсэн нэг ололттой тал бол Монгол Улсын худалдан авах ажиллагааны тухай хуулиар бол энэ зохицуулагданаа гэж оруулсан байгаа. Тэрний дагуу бид бол тендер шалгаруулалт хийгээд явдаг. Энэ солонгосын энэ зээлийн хувьд бол солонгосын зээл нь бол үндсэндээ бол мөн Солонгосын Экзем банкны холбогдох процедурыг дагаж мөрдөж хийгдэнээ гэдэг. 

Ер нь бол зарчим нь бол ижилхэн. Энэ зээл өгч байгаа байгууллагууд бол аль болох тэр өрсөлдөөнтэй, одоо олон нийтэд нээлттэй байдлаар тендер шалгаруулалтыг бол дэмжиж энэ зарчмаар бол явахаар л тохирдог. Тэгээд ийм байдлаар л гэрээ хийгдсэн байгаа. Манай хувьд бол бас яг энэ чиглэлээр явахыг бол бид дэмждэг ээ.

Я.Батсуурь: -Баярлалаа. Ганбямба гишүүн асуулт асууна гэсэн үү.

Н.Ганбямба: -Тендерт нь Солонгосын компаниуд орох юм уу. Гүйцэтгэх ажилд нь. Тийм нөхцөлтэй явж байгаа юу. Бүгд энэ наймуулан дээр нь үү. Энэ нөгөө Манай Байнгын хороогоор урд нь зөвшилцөхөөр зөвшилцөж орж ирсэн төсөл байгаа тиймээ. Зээлийн гэрээ, тэгээд одоо бол соёрхон батлах юм байна шүү дээ. Ер нь урд нь гадны зээл тусламжууд зөндөө олон орж байсан нэг бараг 85 хувь нь буцаад гараад явчихдаг гэсэн нэг ийм судлаачдын юм байдаг юм. Өөрөөр хэлбэл гадны зээл тусламжийн янз бүрийн үйлчилгээгээр нөгөө монголдоо тогтох нь бага. Ихэнх нь гадагшаа гараад явчихдаг. Шахааны бизнесийг бид нар зөвхөн Монголд биш гаднаас орж ирдэг гэж ойлгодог л доо.

Тэгээд энэ дотор янз янзын тийм захиалгатай юмнууд хэрэв ороод ирсэн байдаг юм бол одоо заавал энэ 8 байх ёстой юм уу, уян хатан юм байхгүй байсан юм болов уу. Өөрөөр хэлэх юм бол энэ их гадаадын зээл тусламж авлаа гэхэд монголын эдийн засагт ямар ч өөрчлөлт, бүтцэнд нь шинэчлэлт орохгүй, бүр муудсаар байгаад л одоо боловсруулах салбар нь дотоодын нийт бүтээгдэхүүний тав, зургаахан хувьтай тэнцэх хэмжээтэй болтлоо буучихсан байдаг. Түв түүхий эдийн засаг болтол. Гадны сонирхол ч байдаг шиг байгаа юм. Манайхны сонирхол ч байдаг шиг байгаа юм. Тэгээд одоо түүхий эдээ түшиглэсэн эдийн засагтай.

Яг нарийндаа энэ Солонгос чинь өөрөө мэдлэгийн эдийн засгийн яамтай, жижиг, дунд үйлдвэрээр бол бүр их том амжилтанд хүрчихсэн газар шүү дээ. Тэгэхээр бид нар бол ийм хэдэн 8 зүйл дээр зайлшгүй байх ёстой байсан юм уу, энд зүгээр хаана, яаж шийдсэн ийм 8-хан чиглэлийн юм байдаг юм. Ер нь яг ний нуугүй хэлэхэд энэ гадны зээл тусламжийг яаж үр ашигтай болгох талаар та нөхдүүд олон удаа ийм соёрхон батлах хууль оруулж ирж байгаа учраас одоо өөр вариант, өөр хувилбарууд байхгүй юу. Ер нь яавал монголд энэ орж ирж байгаа зээл тусламжийн чинь ихэнх хувийг монголын хөрсөнд буулгаж үлдээх вэ. Манайд ашигтайгаар үлдээх тийм боломж байна уу. Ихэнх нь буцаад гараад явчихдаг. Янз янзын зөвлөх үйлчилгээ, бүр төрөл бүрийн олон төрлийн юм байдаг л даа. Тийм олон сувгуудаар гараад явчихдаг.
Тэгээд одоо энэ 8-ыг ингээд харж байхад монголын эдийн засгийн бүтцэд өөрчлөлт шинэчлэлт орох юм бол сайн харагдахгүй л байгаа юм. Ганцхан тэр нэг Багануурын хажууд нэг юу хийнэ гэсэн юм байх шиг байна.

Т.Доржханд: -За энэ 8 төслийн хувьд бол энэ 2011 оны 3 дугаар сарын 9-ний өдрийн Засгийн газрын хуралдаанд хэлэлцэгдээд тэгээд хамгийн эхний төсөл болох үндэсний оношлогоо, эмчилгээний төв байгуулах төслийг тэргүүн ээлжинд санхүүжүүлье, бусдыг нь дахиж сайн нягталж ярилцах шаардлага байнаа гээд буцаасан байгаа. 

Тэгэхээр өнөөдрийн оруулж байгаа асуудал бол 300 сая ам.долларыг бид нар ийм нөхцөлтэйгээр авнаа гэсэн ерөнхий хэлэлцээрийг соёрхон батлуулахаар оруулж ирж байгаа. Энийг оруулаад батлуулсны дараа бол араас нь залгуулаад тусгайлсан хэлэлцээрүүдийг төсөл тус бүрээрээ хэлэлцээд явах юм байгаа юм. Энэ дотроос өнөөдрийн байдлаар Засгийн газар дээр шийдсэн асуудал бол энэ үндэсний оношлогоо эмчилгээний төв байгуулах төсөл, төсөл бол ер нь бол 60 орчим сая ам.доллараар хэрэгжихээр ийм төсөл байгаа. 
Өнөөдрийн оношлогоо хийлгэж байгаа энэ гадагшаа явж байгаа урсгалыг Монголд нь байлгая. Тэгээд Бициди гэж тэр одоо шаардлагатай оношлогооны тоног төхөөрөмжийн энэ төслийн хүрээнд шийдээд, тэгээд энэ эрүүл мэндийн асуудлыг, энэ хэмнэлтийн асуудлыг энэ төслөөр бол шийдвэрлэе гэсэн ийм байдлаар тэргүүн эхний ээлжинд бол санхүүжүүлье гэж шийдсэн байгаа Засгийн газрын хуралдаан дээр.
Ер нь бол зээл тусламжийн энэ хөрөнгийн ашиглалтын байдал бол үе шаттайгаар өөр байдаг л даа. 2000 он хүртэл бол гэнэтийн ийм асуудлуудыг яаралтай асуудлуудын санхүүжилтийг шийдэх асуудлууд их түгээмэл байсан. Одоо 2000 оноос хойш бол, 2002 оноос Сангийн яаман дээр энэ асуудал ирсэн байгаа. Сангийн яаман дээр асуудал ирснээс хойш бол зөвхөн Засгийн газар өөрийнхөө шаардлагатай гэсэн төслүүд дээр л энэ зээл тусламжийг авч хэрэгжүүлдэг. Бусад тохиолдолд бид нар зарим тохиолдолд бараг үгүйсгээд явж байгаа ийм тохиолдлууд байгаа.
Харин зөвхөн 85 хувь нь буцаж гардаг гэдэг асуудал  бол зөвлөх үйлчилгээн дээр нэг тийм шүүмжлэл бол гардаг байсан. Өнөөдрийн байдлаар өмнөх парламентын үед ч гэсэн Аюулгүй байдлын байнгын хорооноос зээлийн хүрээнд орж ирж байгаа зөвлөх үйлчилгээг бол 5 хувиас хэтрүүлэхгүй байх ёстой гэсэн ийм шаардлага тавьсан байгаа. Энэнээс үүдээд зөвлөх үйлчилгээний тоо хэмжээ бол маш их буурсан байгаа. Яг ерөнхийдөө зээл тусламжаар хэрэгжиж байгаа төслүүдийн дор хаяж 60-70 хувь бол Монгол Улсдаа үлдэж байгаа. 20-30 хувь нь бол технологийг шилжүүлэх байдлаар тэр зөвлөхүүдийн болон бусад зардлаар гарч байгаа тохиолдол бол одоо байгаа. Гэхдээ энэ үзүүлэлт бол эрс сайжирч байгаа. Бид бол одоогийн нөгөө Монгол Улсын Засгийн газрын зээлжих зэрэглэл нь өсчихсөн. Нэг хүнд ногдох дотоодын бүтээгдэхүүн өсчихсөн болохоор цаашид бол ийм зээл тусламж авах боломж бололцоо нь буурч байгаа болохоор арилжааны хүсэлтэй зээл авах л ийм чиглэлтэй байгаа.
Ийм тохиолдолд бол мөнгө бол бэлнээр орж ирнэ. Тэр мөнгийг яаж ашиглах нь бол бид нарын асуудал байх болов уу гэсэн ийм ойлголт байгаа.

Я.Батсуурь: -Хэлэлцэж буй асуудалтай холбогдуулж гишүүд асуулт асууж, хариулт авлаа. Үг хэлэх, санал хэлэх гишүүд байна уу? Чулуунбат гишүүн. Мөнх-Очир гишүүн.
О.Чулуунбат: -Баярлалаа. Тэгэхээр сая тэр 2000 оноос хойш манайх бас энэ зээл туслалцааны асуудалд өөрөөр хандаж байгаа гэж Сангийн яамны газрын дэд дарга хэлж байна л даа. Тэгээд бас тийм биш л дээ. Би сүүлийн жишээ гэхэд л энэ Засгийн газрын утасны нэг сүлжээ байдаг шүү дээ Солонгосоос оруулсан юмаа. Хоёр, гуравхан мянган тийм, хоёр, гуравхан мянган харилцагч нарт зориулсан тэр сүлжээг манайх 7 байна уу, 9 сая доллараар авсан шүү дээ. Тэгэхэд скай, мобиком, жи-мобайл эд нарын анх үйл ажиллагаа эхлэхэд оруулсан хөрөнгө оруулалт нь нэг 1.5 сая доллар л байдаг шүү дээ. Тэгээд манай засаг нэг иймэрхүү л бизнес хийгээд байдаг байхгүй юу. Тэгээд тэрэн дээрээ бид нар аягүй сайн хяналттай, ялангуяа Их Хурлын зүгээс чангатгах хэрэгтэй юм шиг байна. Засгийн газар ингээд л бүх юмыг өөрсдийнхөө дураар хийгээд байна гэвэл аягүй хямдхан юмыг аягүй үнэтэй аваад л байдаг практик яваад л байгаа. Одоо тэр сүлжээ бараг ажиллахгүй байгаа шүү дээ. Хайран 7 байна уу, 9 сая доллар.

Тэгээд би бол энэ гэрээг ашиглахыг нь бол дэмжиж байгаа юмаа. Гэхдээ ерөнхий гэрээний нөхцөлийг. Тэр хоёр дахь мөн энэ оношлогооны төвийг яахав Засгийн газар шийдвэрээ гаргачихсан юм байна. Үлдсэнд нь тэр бусад төслүүдийг санхүүжүүлэхийг Засгийн газар ил тодоор яагаад нээлттэйгээр сонгон шалгаруулалт хийдэг юм уу, олон нийтэд зарлаж яагаад шалгаруулахгүй байна вэ.  Одоо ингээд энэ Багануурын асуудал гээд л явж байна. Би дахиад л нөгөө өөрсдийнхөө нэг коллекц юм уу энэ төрд ажиллаж байгаа нэг хүнийг л гэмт хэрэгтэн болгох гэж байна шүү дээ. Энэ чинь засгийн мөнгийг аваад л хувийн компаниудын бизнесийн үйл ажиллагаанд зориулах л ийм механизацууд яваад байгаа шинжтэй сонсогдож байна л даа.
Тэгэхээр энийгээ нээлттэй хийгээч, энэ дараагийн асуудлыг нь нээлттэй орхиё. Засгийн газар өөрийнхөө журмын дагуу шийдвэрлэх байх. Гэхдээ ил тодоор нээлттэй. Баярлалаа.

Я.Батсуурь: -Мөнх-Очир гишүүн.

Э.Мөнх-Очир: -Баярлалаа. Ерөнхий хэлэлцээрийг бол дэмжиж байгаа. Мэдээж бид нарт олдож байгаа бололцоо байгаа бол одоо хөгжиж байгаа эдийн засгийн үед бол хурдхан мөнгө олоод юмаа хийгээд аваад бас байнгын л нэг өнөөгийн нөхцөл байдалтай сайжруулж явах нь зөв. Гагцхүү юунд хэрэглэх гэж байна вэ гэдгээ бол Засгийн газар яг саяны Чулуунбат гишүүний хэлсэнтэй санал нэг байна. Бид нар бол цаашид нээлттэй үлдээгээд энэ протоколоор бүр тэмдэглээд, цаашид төсөл болгоноор хэлэлцмээр байна.

Жишээлбэл одоо би Доржханд дарга одоо Сангийн сайд, манай Гадаад харилцааны сайд эд нарт нэг юм хэлмээр байгаа юм. Өнөөдөр Монгол Улстай холбоотой зөндөө асуудал байгаагийн хажуугаар Улаанбаатар хот энэ Өмнөговьтой холбоотой энэ усны асуудлыг бид нар яагаад ингээд орхиод байнаа. 20 гаруй жил ярилаа. Өнөөдөр Улаанбаатар хотыг саяд хүрэхэд энэ Улаанбаатар хотын усны хангамжийг гадаргуу усаар ханганаа гээд ийм ерөнхий төлөвлөгөөндөө байгаа шүү дээ. Тэгээд яагаад энэ усан санг барихгүй байнаа. Бүр 40-хөн сая доллар. 40 сая доллараар өнөөдөр бид нар яриад байгаа энэ Туул гол гэж яриад байгаа, энэ гүний ус хэрэглээд байгаа гээд энэ зохисгүй хэрэглээ гэж яриад байгаа энэ бүх юмаа шийдчих бололцоо байна. Гуравхан жилийн дотор бариад дуусна.

Улаанбаатар хотын энэ эко системд ямар өөрчлөлт орох вэ та бүгд өөрсдөө бод л доо ингээд. Тэгэхээр ийм юмыг хийчихье гэхээр хийхгүй юм. Тэгэхээр одоо олж байгаа мөнгөөр болохоор хэд хэдэн тэрбумаар нь трактор гээд нэг юм яриад байдаг. Нэг ийм юм байна. Өмнөговь руу явж байгаа Орхон говийн төсөл байна. Түрүүчийн ч яахав одоо энэ Засгийн газарт байж байгаад өргөдлөө өгөөд гарсан Гансүх сайдын үед л бид нар ярьж байсан. 60 сая доллар шүү дээ. 60 сая долларыг хэрэглээд л бид нар өнөөдөр Орхон голоос усан сан байгуулаад, говийг усаар хангах ийм бололцооны усан сан баригдаж байгаа шүү дээ. Бид нар мэдэж байгаа. Хажууд нь цахилгаан станц ингээд усан цахилгаан станц, тэр голын чинь дээгүүр гүүр гээд ингээд яриад байвал зөндөө л асуудал байна шүү дээ. Тэгэхээр ийм юмнуудаа яагаад оруулж ирэхгүй байнга нэг ийм сонин, Багануурын хажуудах нүүрс гээд ингээд нэг хэдэн Их Хурлын гишүүн байсан, байгаа хүмүүсийн гарт байгаа лицензтэй холбоотойг юмыг дандаа оруулж ирдэг юм бэ. Энийгээ болиоч ээ.

Тийм болохоор өнөөдөр протоколд ийм юм оруулмаар байна. Юу вэ гэхээр цааш цаашдын төслийг бүгдээрэнгий нь энэ Их Хурлаар оруулж байж, Байнгын хороодоор хэлэлцүүлье нээлттэйгээр. 

Я.Батсуурь: -За ойлголоо. Би бас энэ гишүүдийн хэлж байгаатай санал нэг байна. Энэ нөгөө талаас нь Солонгосын талаас та нар тэр ногоон өсөлттэй холбоотой, устай холбоотой энэ био технологи, нар, салхины эрчим хүчний иймэрхүү төслүүд оруулж ирвэл хүүгий нь 3 дахиж хөнгөлье гэж байхад хавь хамаагүй юм төсөлд оруулж ирдэгээ боль оо. Тэгэхээр зэрэг яахав ерөнхий хэлэлцээрийг бол дэмжиж байна өнөөдөр ингээд дэмжээд явуулах байх. Хамгийн гол нь тэр тусгайлсан хэлэлцээр байгуулахдаа Байнгын хороон дээр танилцуулж, ярилцуулаад, хэлэлцүүл ээ. Үүнийг зориуд Засгийн газарт протоколоор тэмдэглэлээр хүргүүлж байна.

Хоёрдугаар санал гэх юм бол үнэхээр одоо энэ чинь  хятадаас авсан зээлээс бол хамаагүй давуу талтай, ашигтай байна шүү дээ. Хүү нь 5-15 дахин бага байна. Хугацаа нь 5-15 жилээр урт байна. Тэгээд ийм зээлийг солонгосын талаас өгч байхад бид одоо урд хөршөөс нэмээд 500-г авах гэж байдаг. Цаана нь ийм боломжтой  одоо ийм гуравдагч хөршөөс ийм их хэмжээний зээл авах боломж нь нээлттэй байхад ийм ашигтай зээлийн хэлэлцээр байхад яагаад одоо ингэж нэг улсаас тэр их хэмжээгээр аваад байдаг, нөхцөл тийм муу байхад. Энэний ард талд ямар улс төр, ямар бодлого байна вэ. Үүнийгээ нэг харж үзээч ээ гэсэн хоёр дахь саналтай байна.

Тэгээд гишүүд хэлэлцэж байгаа асуудалтай холбогдуулж үг хэлж, санал хэлж дууслаа. Нэмж үү.

Мөнх-Очир гишүүн.

Э.Мөнх-Очир: -Би Сангийн сайдад нэг хурлыг далимдуулж. 1992 юм уу, 91 онд уу. 90 онд юм байна. Туркийн Ерөнхийлөгч айлчлахдаа нэг 20 сая долларын зээлийн асуудал яригдаад явчихсан. Экзем банк дээр нь одоо хүртэл байдаг. Арилжааны.
Я.Батсуурь: -Арьс ширний.

Э.Мөнх-Очир: -Арилжааны тийм. Арьс шир бишээ. Ер нь зүгээр зээлийн нөхцөлийг тохироогүй. Тэгээд тэрний дараа арьс шир болгоё гээд баахан явж явж ингэж байгаад бас болоогүй өнгөрчихсөн юм. Одоо манайх чинь миний ойлгосноор арилжааны зээл авахад бол нээлттэй нэлээн гайгүй болчихсон гэж ойлгоод байгаа шүү дээ. Баярцогт сайд буухдаа хэлээд буусан. Тэгэхээр энэ зээлийн асуудлыг эргүүлээд бидэнд нэг танилцуулж өгөөч ээ гэж хүсэх гэсэн юм. 2000 бол биш. Бүр өмнөх. 20-иод жилийн өмнөх. Одоо хүртэл тэр Монголд зориулсан зээл гээд Экзем банкны дансан дээр байгаад байгаа байхгүй юу. 

Я.Батсуурь: -Тийм, бэлэн байж байгаа. Тэр чинь олон төсөл тавиад байхаар чинь.

Э.Мөнх-Очир: -Тийм, тэгэхээр энийг одоо манайх яагаад Засгийн газар энэ дээр нэг бодитой тэр арьс ширний ч байна уу, арьс ширний аж үйлдвэрийн парк ч гэнэ үү нэг юм байгуулаад авчихаж болохгүй ингээд жонхуураад байдаг зээлийн юмыг одоо л нэг сонсмоор байна нээрээ.  Баярлалаа.

Я.Батсуурь: -Хаян сайд бас хэлэхэд энэ Мөнх-Очир гишүүн тэр Орхон төслийг ярьж байна. Хэрлэнговь төсөл бас ялгаагүй. Бас хэрэгжихэд бэлэн болчихсон байж байгаа. Төсөл нь боловсруулагдчихсан байж байгаа. Одоо Сайншандын аж үйлдвэрийн парк усгүй байж байгаа. Тэгэхээр үүнийг одоо ямар нэгэн байдлаар оруулах асуудлыг бас анхааралдаа авч, Хэрлэнговь төсөл, Орхон говь төсөл хоёрын аль алиныг нь санхүүжүүлэх асуудлыг энэ зээлийн нөхцөлтэй нийцэж байгаа учраас. Хүү нь багасах учраас энийг зориуд бас анхааруулж хэлье.
Гишүүд санал хэлж, үг хэлж дууслаа. Санал хураалт явуулъя. Саналын томъёолол уншъя. 

Эдийн засгийн хөгжлийн хамтын ажиллагааны сангаас 2011-2015 онд авах зээлийн тухай Монгол Улсын засгийн газар, Бүгд Найрамдах Солонгос Улсын Засгийн газар хоорондын Ерөнхий хэлэлцээрийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэн Соёрхон батлах нь зүйтэй гэсэн томъёоллоор санал хураалт явуулъя. 12-11. Дэмжигдлээ.

Байнгын хорооны санал, дүгнэлтийг Улсын Их Хурлын нэгдсэн чуулганд танилцуулах сайн дураараа танилцуулах гишүүн байна уу? Мөнх-Очир гишүүн танилцуулчих. Мөнх-Очир гишүүн танилцуулна.  Ингээд хоёрдугаар асуудал хэлэлцэж дууслаа. Ажлын хэсгийнхэнд баярлалаа.

Гуравдугаар асуудал.

Монгол Улсын засгийн газар, Олон Улсын хөгжлийн ассоциаци хооронд байгуулсан Тогтвортой амьжиргаа-II төслийн нэмэлт санхүүжилтийн хэлэлцээрийг соёрхон батлах тухай хуулийн төсөл.

Ажлын хэсэг Хаянхярваа Сангийн сайд, Доржханд Сангийн яамны зээл тусламжийн бодлого, хамтын ажиллагааны газрын орлогч дарга, Бадруун Сангийн яамны Зээл тусламжийн бодлого, хамтын ажиллагааны газрын мэргэжилтэн, Баярсайхан Бичил санхүүгийн хөгжлийн сангийн гүйцэтгэх захирал, Тэнгис Олон нийтийн санаачилга сангийн зохицуулагч, Хашцэцэг Тогтвортой амьжиргаа-2 төслийн захирал.
Соёрхон батлах тухай хуулийн төслийн танилцуулгыг Сангийн сайд Хаянхярваа хийнэ.

Д.Хаянхярваа: -Эрхэм гишүүд ээ, 

Тогтвортой амьжиргаа төслийн 2 дугаар үе шатыг 2008 оноос үргэлжлүүлэн хэрэгжүүлж байна. Төсөл нь олон нийтийн санаачилга, бэлчээрийн мал аж ахуйн эрсдлийн удирдлага, бичил санхүүгийн хөгжлийн сан гэсэн үндсэн 3 бүрэлдэхүүн хэсгээр Улаанбаатар хотын 9 дүүрэг, 21 аймгийн 329 сумдад амжилттай хэрэгжиж байна. Төслийн хүрээнд өнөөг хүртэл гараад буй үр дүнг товч дурдъя. Үүнд 2008-2011 онд өссөн дүнгээр бэлчээрийн мал аж ахуйн эрсдлийн удирдлага бүрэлдэхүүн хэсгийн хүрээнд 21 аймагт 4309 дэд төсөлд нийт 12.5 тэрбум төгрөгийн хөрөнгө оруулалт хийгээд байна.

Олон нийтийн санаачилга бүрэлдэхүүн хэсгийн хүрээнд 2008-2011 оны байдлаар өссөн дүнгээр 27.6 тэрбум төгрөгийн 4089 дэд төслийг хэрэгжүүлсэн байна. Төслийн хэрэгжилтийн байдлыг үзвэл нийт хуваарилагдсан хөрөнгийн 37 хувийг боловсролын салбарт, 15 хувийг эрүүл мэнд, 25 хувийг орон нутгийн дэд бүтэц, 23 хувийг олон нийтийн байгууламж, байгаль орчныг хамгаалал болон зарим сэргээн засварлах ажил зэрэгт зарцуулсан байна. Бичил санхүүгийн хөгжлийн сан бүрэлдэхүүн хэсгийн хүрээнд 2011 оны байдлаар өссөн дүнгээр нийт 59.6 тэрбум төгрөгийн зээлийг 42.7 мянган хүнд олгоод байна.

Тогтвортой амьжиргаа төслөөс оруулсан хөрөнгө оруулалтын хүрээнд хийгдсэн ажлаас сая 306.406 хүн үр шимийг нь хүртэж, 1187 хүн байнгын, 869 хүн улирлын шинжтэй, 16 мянга 33 хүн түр ажлын байраар хангагдсан байна. 

Төслийн эхний шатанд буюу 2002-2007 онд 28.3 сая ам.доллар, 2008-2012 онд 49.9 сая ам.долларыг зарцуулахаар төлөвлөсөн бөгөөд үүний 60 хувийг дэлхийн банк, европын холбоо, Засгийн Японы Засгийн газраас буцалтгүй тусламжаар авч ашиглаж байна. Олон улсын хөгжлийн ассоциацийн гишүүн бусад орнуудын ашиглагдаагүй үлдэгдлээс 20 сая ам.долларын нэмэлт хөрөнгийг Монгол Улсад олгохоор болсон. Үүнээс 9 сая ам.долларыг уул уурхайн дэд бүтцийн хөрөнгө оруулалтыг дэмжих төсөлд, 11 сая ам.долларыг тогтвортой амьжиргаа 2 төслийн нэмэлт санхүүжилтэд ашиглахаар Дэлхийн банктай тохиролцсон.
Ийнхүү тогтвортой амьжиргаа 2 төслийн олон нийтийн санаачилга, бэлчээрийн мал аж ахуйн эрсдлийн удирдлага, бүрэлдэхүүн хэсгүүдээр дамжуулан орон нутагт төслүүд хэрэгжүүлэхэд зарцуулагдах болно. Зээл нь хүүгүй бөгөөд зээлийн үйлчилгээний шимтгэл жилийн 0.75 хувийн хураамжийг төлж, нийтдээ 20 жилийн хугацаанд буцаан төлөхөөс эхний 10 жилийн хугацаанд үндсэн төлбөрөөс чөлөөлөгдөх юмаа.

 Төслийн санхүүжилтийн хэлэлцээрийг соёрхон батлуулах асуудлыг хэлэлцэн шийдвэрлэж өгнө үү. Анхаарал тавьсанд баярлалаа.

Я.Батсуурь: -Баярлалаа. Танилцуулгатай холбогдуулаад асуулт асуух гишүүд байна уу? 6 гишүүн. За Нямаагийн Энхболд гишүүн.

Н.Энхболд: -Яг энэ хоёрдугаар, одоо энэ авч байгаа зээлийг яг юу юунд зарах гэж байгаа юм төлөвлөсөн юм байвал хэлээдэх ээ. Би тэрэнтэй холбогдуулаад дараа нь санал хэлэх гээд байна. Яг энэ зээлийг. Нэмж авч байгаа зээлийг. Түрүүн явж байгаа юмнуудаа үргэлжлүүлэх юм уу эсвэл шинээр төлөвлөсөн зүйлүүд байна уу. Яг юунд зарахаар бодож байна?
А.Хашцэцэг: -Үндсэн гол хоёр бүрэлдэхүүн хэсэг болох олон нийтийн санаачлага, бэлчээрийн мал аж ахуй эрсдлийн удирдлага хоёр бүрэлдэхүүн хэсгүүдэд хуваарилан орон нутагт дэд төслүүдийг хэрэгжүүлэхэд зарцуулахаар байгаа.

Н.Энхболд: -Тэр дэд төслүүд гэдгээ л тодорхой нэрлээдэх л дээ. Яг юу юу хийх гээд байгаа юм.
А.Хашцэцэг: -Олон нийтийн санаачлагын сангаар бол сургууль, цэцэрлэг, эмнэлэг, нийгмийн үйлчилгээний салбаруудыг завсарлах, түүнчлэн шинээр жижиг төв бий болгох, дэд бүтцийн чиглэлийн гэрэлтүүлэг, сургуулийн дээврийн засвар, ерөнхийдөө бол гарч ирж байгаа гол саналууд бол эрүүл мэнд, боловсролын чиглэлээр их гарч ирж байгаа. Сүүлийн үед дэд бүтцийн чиглэлээр гүүр зам засварлах, иргэд өөрсдөө ахуй үйлчилгээний төв барих, худаг засварлах, шинээр гаргах гэсэн иймэрхүү ажлуудыг хийдэг. Бэлчээрийн мал аж ахуйн эрсдлийн удирдлагын хүрээнд бэлчээр хаших, худаг гаргах, түүнчлэн иргэд өөрсдөө хамтраад нийлээд мал угаалгын байр барих, өөрсдөө өвс тэжээлээ хадаж бэлтгэх, одоо өвс тэжээлийн фонд бий болгосныхоо үндсэн дээрээс хашаа засварлах гэх мэт нэлээн олон ажлууд хийгдээд явж байна.

Я.Батсуурь: -Энэ чинь юу биз дээ нөгөө багийнх нь хурлын гишүүд, багийн иргэд нь хуралдаад тэрүүгээрээ саналаа хураагаад олонхийн санал авсан төсөл нь дэмжигдээд тэр мөн биз дээ. Тийм учраас яг тодорхой яг тэр гэсэн юм байхгүй, олон нийтийн санаачлагын үндсэн дээр шийдэгддэг ийм ардчилсан туршлага их сайн.
Дараагийн З.Энхболд гишүүн асууя.

З.Энхболд: -Энэ төслөөр авч байгаа улсууд бол буцааж төлөхгүй тийм үү. 

А.Хашцэцэг: -Буцааж төлөхгүй.

З.Энхболд: -Улс өөрөө зээл аваад улс өөрөө буцааж төлнө шүү дээ. Тэгэхдээ энэ чинь төсвийн юм хийж байгаа юмтай давхцдаг, шийдвэрийг нь улс өөрөө гаргадаггүй, та нар шиг улсууд мөнгийг үрэн таран хийгээд дуусгаж байгаа л даа. Тэгээд харахад улс зээл аваад байгаа юм шиг, хэн нэгэн хүн өөр улсууд нөгөө зээлийг нь тараагаад хаячихдаг, буцаад төлөгдөх шаардлагагүй. Тэгээд баахан давхцсан соёлын төв, бэлчээр гээд ингээд юунд ч хамаагүй яваад өгчихдөг. Би тэгээд энэ зээлийг чинь энэ юугий нь бол Сангийн яамны оролцоо хэр байдаг юм. Улсын төсвийн мөнгөөр соёлын төв барих, энүүгээр барих хоёрыг Сангийн яам менежмент нь яаж оролцдог юм. Эсвэл Сангийн яаманд хамаагүй явдаг юм уу. 
Яг адилхан мөнгө байгаад байна шүү дээ. Нэг нь улсын төсвөөс гардаг, нэг нь Дэлхийн банкнаас авсан зээлээр гардаг. Тэгээд энэ хийсэн юмыг чинь харахаар ёстой замаа алдсан юмнууд байна л даа. Тэгээд хэнд мөнгө өгөх вэ гэдэг шийдвэрийг нэг хэдхэн төслийн ажилтан та нар шиг хүмүүс гаргаад байдаг. Буцаж төлөх болохоор Сангийн яам төлдөг. Энэ бол төсвийн хууль зөрчөөд байна шүү дээ. Доороо санаачлага зөв гарах байх л д аа .Буцааж төлөхгүй гэвэл юугаа ч хамаагүй бичиж өгнө шүү дээ. Энэ нэг дизайнаа өөрчлөхгүй одоо дахиад 11 сая, дараа нь дахиад юу авах гээд байгаа юм. Хариуцлагагүй зээл болчихоод байна шүү дээ энэ чинь.

А.Хашцэцэг: -Нэгдүгээрт, Сангийн яамны оролцооны талаар асуулаа. Энэ тогтвортой амьжиргаа төслийн нэгж маань өөрөө удирдах хороотой. Удирдах хороо Сангийн яамны Төрийн нарийн бичгийн дарга Баттөр даргаар ахлуулдаг. Энэ Удирдах хороо маань үндсэн бүх за төсөв батлах, худалдан авах ажиллагааны төлөвлөгөө батлах ажлын төлөвлөгөө батлах гэх мэтчилэн бүх асуудлуудыг шийдвэрлэдэг, тайлангаа сонсдог. Бид нарт үүрэг чиглэлээ өгөөд ажиллаж байгаа.

Сангийн яамны хоёр дахь оролцоо бол одоо энэ гарч байгаа бид нарын аймгууд руу, сумдууд руу шилжүүлж байгаа энэ бүх хөрөнгөн дээр нэгдүгээр гарын үсгийг бас зураад хянаад бас давхар ажиллаж байдаг юмаа. Төслийн өөрийн дизайн иргэдийн оролцоог нэмэгдүүлэх чиглэлээр бид нар бол өөрсдөө шийдээд байдаггүй, бидний зүгээс нэг ч төслийг за энэ төслийг санхүүжүүлээч ээ гэж орон нутагтаа, сумдууддаа хэлдэггүй. Тэр тухайн орон нутгийн нэн тэргүүний хэрэгцээтэй гэж байгаа асуудлуудаа өөрсдөө тодорхойлж гаргаж ирээд, түүнийгээ сумынхаа Засаг даргын зөвлөлөөр ерөнхийдөө батлуулаад, тэгээд сумын орон нутгийн засаг захиргаа, иргэдийн хамтын ажиллагааны хэлбэрээр энэ үйл ажиллагаа маань бас явагдаж байгаа.

Давхардсан асуудлуудыг бид нар нягтлан шалгадаг. Тийм ч учраас одоо аймгийн төвүүд дээр аймгийн Засаг даргын Тамгын газрын дэргэд бас ажлын хэсгүүдийг бий болгосон. Олон нийтийн санаачлага, бэлчээрийн мал аж ахуй гэдэг энэ хоёр бүрэлдэхүүн хэсгээрээ ажлын хэсгүүд маань энэ тухайн бидний хийж байгаа хөрөнгө оруулалт, бусад улсын төсвийн бусад төсөл хөтөлбөрийн хөрөнгө оруулалттай давхцаж байна уу гэдгийг давхар шалгаад явж байдаг үйл ажиллагаа байгаа. Улсын төсвөөр хийж байгаа үйл ажиллагаанууд маань бас тэр бүрчлэн яг тухайн сумандаа жижиг үйл ажиллагаа очоод маш хүндрэлтэй байдаг. 
Тийм учраас иргэд өөрсдөө яг Засаг даргынхаа багийн иргэдийн хурал дээрээ очиж ярилцаад, бид нарт одоо яг юу хэрэгтэй байгаа юм бэ, халуун усны газар хэрэгтэй байгаа юм уу, ахуйн үйлчилгээний төв хэрэгтэй байгаа юм уу, энийгээ яаж ашиглах вэ, энэ хөрөнгө оруулалт, бидний хийж байгаа бүх хөрөнгө оруулалт тухайн сумынхаа өмч хөрөнгө болж бүртгэгдэж үлдээд, балансанд нь тусгагдаад бас явж байгаа гэдгийг хэлмээр байна.

Я.Батсуурь: -За тодруулъя.

З.Энхболд: -Ялгаагүй улсын төсвийн мөнгө байдаг. Нэг нь төсвийн тухай хуулийн дагуу зарцуулагддаг, нэг нь болохоор буцаж хариуцлага хүлээхгүй, та нар шиг хүмүүс. Нөгөө талд нь үнэгүй юм авъя гэхээр юу ч хамаагүй бичиж өгдөг нэг хэсэг улсуудтай. Ингээд энэ чинь хоёр өөр төсвийн тухай хууль зөрчөөд байгаа энэ зээлийг энэ хэлбэрээр нь явуулж болж байгаа юм уу гэдгийг би Хаянхярваагаас асуух гээд байгаа юм. Ялгаагүй л улсын мөнгө шүү дээ. Тэгээд л нэг хэсэг мөнгө үрэх сонирхолтой хүмүүс нийлчихсэн. Дээрээ ч үрж л байдаг, доороо ч үрж л байдаг. Буцаж төлөх тухай хэн ч боддоггүй. Хариуцлага байхгүй ийм л зээл болчихоод байна шүү дээ.

Би нэг ажилтай болчихсон тэгээд энийг эсэргүүцэж байгаа гэж хэлээд гарчихъя.

Д.Хаянхярваа: -Тэгэхээр төсвийн хөрөнгө гэхэд. Би тэгээд хариулах уу. Тэгэхээр ийм л дээ. Ер нь энэ төслийн хувьд бол төсвийн хөрөнгө, одоо төсвөөр батлуулж хэрэгжүүлж байгаа учраас санал нэг байна. Ер нь бол миний орон нутагт ажиллаж байх хугацаанд бол олон улсын янз янзын зээл туслалцааны хөрөнгөнүүдээс бол энэ Тогтвортой амьжиргаа 2 төсөл бол үнэхээр маш сайн хэрэгждэг төсөл. Энэ бол одоо яг бид нар энийг зөв яваад, одоо байгаа тэр бааз суурин дээр нь зөв ашиглаад явж чадах юм бол харин бид нарын одоо баталсан бараа ажил үйлчилгээ худалдан авах тухай хуулийн 13 оноос хэрэгжиж эхлэх хуулийн яг одоо хөрс суурь нь болох учиртай. 

Орон нутгийн түвшинд бол аймаг, сумдын дарга нар, багийн иргэдийн нийтийг энэнд еще өргөн хүрээтэй оролцуулах чиглэлээр бол сум, аймаг, орон нутгийн зүгээс бол нэлээн сайн ажиллах ёстой. Ер нь бол энэ төсөл нэлээн үр ашгаа өгдөг, их сайн төсөл гэж би хувьдаа үнэлж явдаг аа. Тийм болохоор энэ төслийг бол ер нь дэмжиж авч цааш нь иргэдийн оролцоог, ялангуяа энэ төсвийн хөрөнгөөр, энэ төрийн хөрөнгөөр хийж байгаа бараа ажил үйлчилгээнд бол иргэдийн оролцоог нэмэгдүүлэх, иргэдийн өөрсдийнхөө яг нэн тэргүүнд шаардлагатай зүйлийг нь хийхэд зориулагдахад чиглэгдсэн үйл ажиллагаагий нь еще урамшуулж, энийг еще сайн бид нар бол дэмжиж тусалж өгөх ёстой гэсэн ийм байр суурьтай байдаг.
Я.Батсуурь: -Дараагийн гишүүн. Оюун гишүүн.

С.Оюун: -Анх ер нь хөтөлбөр хэрэгжихдээ ядуурлыг бууруулах хөтөлбөр гэж эхэлсэн тиймээ. Тэгээд сүүлдээ тогтвортой хөгжил болсон. Анхны санаа нь бол зорилго нь яг хүндээ хүрээд, ядуурлыг бууруулах л гэсэн санаа байсан л даа. Тэгээд миний асуух гэж байгаа зүйл яахав сүүлдээ цэцэрлэг, сургууль, дэд бүтэц бүх юм чинь бас ядуурлыг бууруулахад нөлөөлж байгаа ч гэсэн ер нь яг энэ одоо нэлээн олон жил хэрэгжиж байгаа, нэлээн олон сая доллар зарцуулсан хөтөлбөрийн хүрээнд та нар одоо мониторинг хийгээд судалгаа хийсэн үү. Ер нь яг ядуурал бодитойгоор хэдэн хүний амьдрал сайжирсан, орлого нь нэмэгдсэн. Ядуурал буурсан гэсэн тийм тоо судалгаа байдаг уу.

Энэ бол анхнаасаа зорилго нь тийм байсан шүү дээ. Нэр нь яахав өөрчлөгдсөн ч гэсэн одоо ч гэсэн зорилго нь мөн л гэж би бодож байна. Тэгээд нөгөө бид нарын их санаа зовоод байгаа зүйл олон ажил хийгээд байгаа хэрнээ ерөөсөө ядуурал, ядуучууд, орлого багатай айлуудын тоо их олигтойхон буурдаггүй, хүмүүсийн амьдрал олигтой сайжирдаггүй, тан нар яг ингээд газар дээр анхан шатан дээр ажиллаж байгаа шүү дээ. Хамгийн их том бас тулгамдсан асуудлуудтай тулгарч байгаа хүмүүс. Үгүй яахав тэр төслүүд нь бол яг анхан шатандаа л хэрэгждэг шүү дээ. Тэгэхээр тэрэн дээр яг асуудал нь юундаа байна вэ. Ийм их ажил хийгээд байгаа хэрнээ энэ хүмүүсийн амьдрал яагаад сайжирсангүй, би зүгээр танай төслийг хэлж байгаа юм биш. Ерөнхийдөө ингээд та нар чинь зөндөө л ядуурал дээр мониторинг хийж байгаа газар байгаа байлгүй дээ. 

Эсвэл зарим нь худлаа судалгаа  гарч байна гээд сүүлдээ статистикийн хороо руу дайрдаг болсон байна шүү дээ. 

Я.Батсуурь: -Асуултанд хариулъя.

А.Хашцэцэг: -Баярлалаа Оюун гишүүн ээ, тэгэхээр би бас түрүүн сайдын илтгэлд бас дурдагдсан. Үр шим хүртэгчдийн тоо гээд. Энэ тоог бид яг өөрсдийн дотоод мониторингийнхоо үзүүлэлтүүдээс гаргаж авдаг юмаа. Энэ дээр одоо ажилгүй болсон иргэдийн тоо, түүнчлэн ажилтай болсон иргэдийн тооноос гадна яг тухайн иргэдийг тогтвор суурьшилтай, тэр тухайн сумандаа амьдрахад зориулсан тэр нийгмийн үйлчилгээнүүд нь байна уу, энийг хэр сайжруулсан юм бэ гэдэг талаас нь би хэдэн тоо бас авч үзье гэж бодсон юмаа. Энэ дээр нийт одоо 2008 оноос хойш. 451 ерөнхий боловсролын сургуулийн тохижилт, засварын ажлыг хийж гүйцэтгэсэн байна. Энэ маань өөрөө бүх сумын сургуулиудыг бид нас бас хүрч ажиллаж ямар нэгэн хэмжээгээр гэсэн үг.
Соёлын төвийн хувьд бол бас энэ дээр байгаа. Дотуур байрны хувьд бол 205 дотуур байрны төсөл хэрэгжсэн байна. Түүнээс цэцэрлэгийг сайжруулах чиглэлээр 476 цэцэрлэгийг сайжруулах чиглэлээр төсөл хэрэгжсэн байна. 328 соёлын төвийн үйл ажиллагааг дэмжсэнээс 13 соёлын төвийг барьсан байна гэхчилэн. Энэ маань өөрөө энэ бүх хийгдэж байгаа зүйлүүд маань эргээд одоо иргэдэд үйлчилдэг, ядуурлыг дам утгаар бас бууруулахад чиглэгддэг ийм үйл ажиллагаанууд байгаа. 
Түүнээс гадна бид нар бичил санхүүгийн хөгжлийн сан гэдэг бүрэлдэхүүн хэсгийнхээ хүрээнд тэр зээлийг иргэдэд олгоод явж байгаа. Одоогийн байдлаар 59.6 тэрбум төгрөгийн зээлийг бол одоо давтан олголтоор олгочихсон байгаа. Энэ иргэд дээр бид нар тулгуурлаад яг ядуурал бууруулсан уу гэсэн судалгааг бол ер нь бол хийлгэж байгаа. Гэхдээ яг одоогийн байдлаар судалгааны дүн хараахан гараагүй байгаа. Энэ өөрөө бид нар дотоод аудитор аваад тэгээд тухайн бүх сумдуудаас сонголтоо хийгээд хийж гүйцэтгэх ажил байгаа юмаа. Энийг одоо би шууд яг төдөн хувиар ядуурал буурсан гэж хэлж чадахгүй юм байнаа.
Я.Батсуурь: -Ганбямба гишүүн асууя.

Н.Ганбямба: -Эдний нэг онцлог нь олон нийтийн оролцоо гэж байдаг тиймээ. Гол нь би бүр олзуурхаад байдаг нь бусад төслүүдээс ялгаатай нь багийн нийтийн хурал хэлэлцээд, тэгээд яг нэн шаардлагатай асуудлаа дэвшүүлэн тавьдаг л асуудлын гол нь байгаад байх шиг байгаа юм. Тэгэхгүй бол бусад төслүүд чинь одоо энэ шахааны тэр бизнесийн хүрээнд, дээрээсээ захиалгатай янз янзын юмнууд их явдаг. Ямар ч үр дүн байхгүй. Монгол Улсын эдийн засагт ямар ч нөлөө үзүүлээгүй, зөндөө бантан юмнууд байдаг. Харин энэ Тогтвортой амьжиргаа-2 чинь бол 2 гэж нэрлэдэг нь Засгийн газар дээр билүү тиймээ Дэлхийн банкин дээр шууд явж байснаа Засгийн газар дээр ирээд Тогтвортой амьжиргаа 2 төсөл гэж нэрлэгдсэн шүү дээ. 2008 оноос эхлээд. Засгийн газрын харьяанд хүрээд ирсэн. Би бараг Сангийн яамтайгаа холбогдоод явж байгаа гэж ойлгоод байгаа шүү дээ. 

Тэгээд энэ чинь бол нэг ёсондоо яг хийх ажлаа дороос багийн нийтийн хурлаар саналыг нь авч олон нийтийн оролцооны зарчмаар хийж ирсэн нь арай илүү үр дүнтэй юм гэж бодож байгаа. Та нараас шалтгаалахгүйгээр яг юунд зарцуулах нь багийн нийтийн, одоо иргэдийн саналаар гэсэн үг л дээ. Энэ зарчмыг бусад төслүүдэд бараг нэвтрүүлмээр. Энэ манай төсвийн санхүүжилтэн дээр ч гэсэн хэдхэн улсуудын захиалгаар яваад байдаг. Тэгээд эднийх бол тэгж чаддаггүй. Яг дороосоо нийтийн хурлаар хэлдэг. Харин нэг өөлөх юм бол нөгөө Засаг даргын зөвлөл гэдэг цөөхөн хүний бүрэлдэхүүнд очихоор одоо тэнд чинь харин хэрэгтэйгий нь хасаад, хэрэггүйгий нь авах хандлагууд их байдаг. Тэр их шүүмжлэлийн бай болох гээд байдаг. Бараг тэр шат дамжлагыг нь аваад хаячих юм бол.

За танайд бол ерөөсөө 8 сая төгрөгөнд л хөнжлийнхөө хэрээр хөлөө жийнэ шүү дээ. 8 сая төгрөгөнд багтах хэмжээний асуудлыг та нар багийнхаа нийтийн хурлаар шийд гээд засаг даргын зөвлөлийг бүр алгасаад дээш нь асуудал тавьдаг л бол бүр шударга болох юм. Жинхэнэ иргэдийн оролцоотой болчихно. Засаг даргын зөвлөл гэхээр нэг хэдэн нөхдүүд сууж байгаад. Тэр нь одоо бас ямар намын харьяалалтай байхаасаа бас шалтгаалах гээд байгаа. Цөөдөхгүй тэрэн дээр цөөхөн хүний хэмжээнд л асуудал яригдах юм бол хар муур гүйчих гээд байдаг. Бүр өргөн дэлгэр хичнээн гоё олон нийтийн оролцоо гэдэг чинь бүр багийн нийтийн хурлаар протоколыг нь авч хэлэлцэж байгаа учраас энэ төсөл үр дүнтэй.  Энийг ер нь цаашдаа нэлээн юм руу хийхэд гэмгүй гэж бодоод байгаа юм.
Тэгээд эднийх бол олон нийтийн оролцоод гэдэг зарчмын хувьд гэдгээс биш жижиг үйлдвэрлэл, жижиг, дунд бизнес дээр бол хамаагүй гэдэг л дээ. Уг нь болж өгдөг бол энэ дээр жаахан нэмчихвэл цаашдын үйл ажиллагаагаа өөрчлөх тийм боломж гарах юм бол жижиг, дунд үйлдвэрлэлийг хөдөө орон нутагт хөгжүүлэх болох юм бол бас нэг айл өрхийг орлогын эх үүсвэртэй, жижиг, дунд бизнестэй, байнгын орлогын эх үүсвэртэй болгох, ажлын байрны нэг хэлбэр л дээ. Энэ бол Монголд цангасан байгаа асуудал юм байгаа юм. 

Я.Батсуурь: -Асуултаа.

Н.Ганбямба: -Иймэрхүү чиглэлийг цаашдаа бодох нь зүйтэй шүү гэдэг санал бас хэлье гэж бодсон юм. 

Я.Батсуурь: -Санал байлаа тэгвэл. Дараагийн Чулуунбат гишүүн.

О.Чулуунбат: -Түрүүчийн гишүүд ч бас асуусан. Тэгээд ер нь энэ төслийн гол зорилго нь ядуурлыг бууруулах. Ядуурлыг бууруулах талаар Дэлхийн банкнаас үнэлгээ өгсөн шүү дээ саяхан. Монгол Улсын ядуурлын түвшин буурсангүй ээ, ихэсчихсэн байнаа. 39 хувь  хүрчихлээ гэсэн. 2000 оны бас нэг төсөл байсан. Бишээ бас Дэлхийн банкны судалгаа бөгөөд тайлан байсан санах юм. Тэрүүгээр манайх нэг ядуурлын түвшин 30 орчим хувьтай байсан. Одоо 38 байна уу, 39 гээд би тэр нэг сүүлийн нэг Дэлхийн банкны бас нэг судалгаанаас харсан.
Тэгэхээр танай төсөл нэг л сайн явж өгөхгүй байгаагийн шинж энэ юм болов уу гэж бодоод байна л даа. Тэгээд би нэг ийм асуулт асуумаар байна. Сая өөрөө бас ярилаа. Багийн хурал эсвэл Иргэдийн хурлаар хуралдуулаад тэдний саналын үндсэн дээрээс төслийг хэрэгжүүлэх гэж байна шүү дээ. Үнэхээр одоо энэ 13 соёлын ордонг бариач гэсэн ийм бага орлоготой, ядуу амьдралтай хүмүүс ийм өндөр объект хүрч байна гэж үү. Би гайхаад байх юм. Би тэгэхдээ манай хөдөөгийн иргэд соёлгүй болох ёсгүй гэж байгаа юм биш л дээ. Одоо өнөөдөр Монгол Улсын бүх соёлын үйлчилгээг бид нар бүгдийг нь экран дээр гаргачихсан байгаа шүү дээ.
Энэ их мөнгийг бид нар энэ цахилгаан холбоонд хийчихээд одоо кноп дараад л бид нар дуртай дуугаа, бүжгээ экран дээрээ телевиз дээр үзээд байхад тэнд хүмүүс ийм их мөнгийг соёлын ордонд хийгээд, тэгээд соёлын ордонтой жилдээ хоёр гурав л очиж байгаа байх. Тэгээд тийм их мөнгийг ингэж царцаах тийм багийн бөгөөд Иргэдийн хурлын шийдвэрүүд гарч байна гэж  үү. Эсвэл энэ наанаасаа нь та нар барилгын компаниудаас захиалга аваад танайд ер нь ордон бариад өгчихье гэж шахаад байдаг юм уу. 

Я.Батсуурь: -Асуултанд хариулъя.

А.Хашцэцэг: -Энэ 13 ордныг, ордон ч гэж бас их том ордон ч биш байх л даа бариач гэсэн хүсэлтээ бид нар өгөөгүй юмаа. Бидний хамгийн гол зорилго болохоор иргэдийг ерөөсөө энэ төсвөөс гадна бусад энэ төслөөс орж ирж байгаа өөр одоо гадны хүмүүсээс өгч байгаа хандив энэ мөнгийг хэр үр ашигтай зөв зарцуулах вэ гэдэгт сургаж байгаа асуудал маань бас нэгдүгээрт тавигдаад байгаа юм. 

Э.Мөнх-Очир: -Ганди сайд шиг ярьдаг болчихсон байна шүү туслахаар нь. Тэгвэл дараагийнх нь.

А.Хашцэцэг: -Тэгээд хамгийн гол нь бол худалдан авах ажиллагааг бид нар суман дээр хийх эрхийг нь өгдөг. Ерөөсөө шийдвэр гаргах, худалдан авах ажиллагаа хийх, өөрөө өөрсдөө мониторинг хийх, иргэд нь орон нутгийнхаа үйл ажиллагаанд мониторинг хийх энэ ажлыг бүгдийг нь орон нутагт нь өгсөн гэсэн үг. Суманд нь. Энэ маань өөрөө суман дээрээ худалдан авах ажиллагаа зарлаж байнаа гэдэг маань тэнд үнэлгээний хороо байгуулагдах, яаж байгуулдаг юм, ямар стандартаар одоо тэр тухайн бараа юм уу ажлыг хийлгэх техникийн тодорхойлолтоо гаргах энэ бүх ажилд сурч байгаа гэсэн үг.
Энэ одоогийн сая шинээр энэ өнгөрсөн оны сүүлээр батлагдсан Төсвийн тухай хууль дээр олон нийтийн оролцоог хангах чиглэлээр нэлээн том бүлэг орсон байгаа. Энэ ажил бол яг манай хийж байгаа ажилтай бас нэлээн уялдсан, ийм асуудлууд бол орчихсон байгаа. Энийг үндэслээд 2013 оноос төсвийн тухай хууль бүрэн утгаараа яг хэрэгжээд эхлэхэд иргэдийн оролцоо төсвийн хөрөнгөнд яаж шийдвэр гаргах түвшинд, худалдан авах ажиллагаа хийх түвшинд оролцох түвшинд, хяналт үнэлгээ, мониторинг хийх түвшинд бас оролцоод явнаа гэсэн үг болно.

Бидний зүгээс бол тэгж худалдан авах ажиллагааг энд ямар ч худалдан авах ажиллагааг зохион байгуулдаггүй.

Э.Мөнх-Очир: -Би нэгмөсөн саналаа хэлчих нь дээр байхаа даа. Асуултаа асуучихъя. Манай Удирдах зөвлөлд байдаг гишүүд чинь цалин авдаг уу. Одоо Баттөр юунаас авахуулаад.
А.Хашцэцэг: -Цалин авдаггүй ээ.

Э.Мөнх-Очир: -Танай удирдлагын чинь зардал хэд байдаг юм эндээсээ. Төслөөсөө. Тэгээд танай төслийн чинь зорилго  түрүүн хэллээ шүү дээ Энхболд гишүүн. Ядуурлаас гаргах гэж байсан. Хэдийг гаргачихаад байна, хэдэн өрхийг гаргачихаад байнаа. Та надад яг одоо тэр аймгийн тэр сумын тэр Доржийнх, тэр одоо хэнийх юм Болдынх, Батынх гээд надад нэг нэр өгөөч. Би танай сайдаас чинь асууж байхад 25, манай Монгол Улсын иргэдийн 25 хувь нь ядуурлаас гарсан гэж надад хэлж байгаад загнуулж байсан шүү. 

Өнөөдөр дэлхийд хаана ч тийм үзүүлэлт байхгүй шүү. Тэгээд таны өнөөдөр энэ хэлж байгаа энэ хөрөнгө оруулалтаар хийгдсэн ажлаас сая 46 хүн үр шимийг нь хүртжээ гээд биччихсэн байх юм энд. Монгол Улс өнөөдөр 2 сая 600 гаруйтай. Тэрний одоо уучлаарай юу вэ би одоо ойлгохгүй, сая 40 хэдэн хүн яаж үр шимийг нь хүртсэн юм бэ. Та нар зүгээр тэр 13 соёлын ордон барьсан, тэрэнд төдөн мянган хүн орноо, жилдээ гээд тооцчихдог юм биш биз дээ арай.

Я.Батсуурь: -Энэ төсөл чинь бас зөвхөн яг ядуурлын эсрэг тэмцэхэд зориулсан төсөл биш шүү дээ. Нийгмийн, соёлын элдэв янзын.

Э.Мөнх-Очир: -Өнөөдөр улс төрийнх нь  хамгаална энийг, ойлгомжтой. Яагаад гэвэл өнөөдөр би шууд хэлчихье. Энэ өнөөдөр улс төрийнхний захиалгаар энд тэнд орон нутагт юм хийгдэж байдаг болчихоод байгаа юмаа. Би яагаад ингээд байна вэ гэхээр өнөөдөр би хорооны хурлыг хийж байхад, одоо орон нутагт багийн хурлыг хийж байхад энэ төсөлтэй холбоотой нөлөө бүхий явагдаж байгаа ажлууд байгаад байгаа юм. Тийм болохоор энэ төслийг зогсоох хэрэгтэй. 

Өнөөдөр Монгол Улсын төсвөөр угаасаа улсын төсвөөр хийгдэж байгаа хангалттай ажил байна. Тэр ажлаа л хийе. Энэ сан гэдэг ийм дэмий юмаа болих хэрэгтэй.
Я.Батсуурь: -Асуултанд нь хариулчих. Тэгээд санал, шүүмжлэлдээ оръё.
А.Хашцэцэг: -Баярлалаа. Яагаад нэг сая хүн болсон бэ гэхээр сургуулийн нэг анги бий болгоход 30 хүүхэд тэнд шинээр сурч байдаг юм уу. Энийгээ ингээд нэмээд тоолоод явахаар энэ сая гаруй тоо үнэхээр гарсан юмаа. Тэгээд тэр дээрээс нь би түрүүн хэлсэн. 40 сая төгрөгийн 8 мянган төгрөг, 40 тэрбум төгрөгийн 8 мянган төсөл хэрэгжүүлсэн. Энэ болгон нэг төсөл бол ганцхан хүний төлөө хэрэгждэг төсөл манайд байдаггүй. Энэ бүх төслүүд маань өөрсдөө яг олон нийтийн төлөө олон хүн үйлчлүүлэх зорилготой тийм төслүүд байдаг. Тэгээд би манай төслөөс ийм ном гаргадаг юмаа. Төслийн тайланг.

Тэгээд ард нь бүх тухайн жилд хийсэн хөрөнгө оруулалтуудыг нэртэй нь, ямар учир шалтгаантай, юу хийсэн, хэдэн төгрөгний өртөгтэй, хаана хийсэн бэ гэдгийг нь бол бүгдийг нь жагсаалтаар аймаг, сумаар нь гаргаад өгчихсөн. Гишүүд та бүхэнд бид нар жил болгон хүргүүлдэг. Одоо 2011 оных гараагүй байна. Тэгэхээр би.
Э.Мөнх-Очир: -Үгүй ээ, наадах чинь харин би хэлээд байна шүү дээ. Улс төрийн зорилготой болчихсон наад сангаа болиоч дээ.

А.Хашцэцэг: -Улс төрийн зорилгоор ажиллаагүй ээ.

Э.Мөнх-Очир: -Боль за юу тэрийгээ би боль гэж байна.

Я.Батсуурь: -Асуултанд хариулж дууслаа. Санал  хэлэх, үг хэлэх гишүүд нэрсээ өгнө үү. Энхболд гишүүн, Чулуунбат гишүүн, Гончигдорж гишүүн, Мөнх-Очир дөрөв. Сая саналаа хэлчихээ биз дээ. Энхболд гишүүнээс эхэлье.

Н.Энхболд: -Энэ төслийн шугамаар хийгдэж байгаа ажлуудыг энэ төрөөс явуулж байгаа бодлогуудтай бас зарим талаар уях хэрэгтэй байгаа юмаа. Зөвхөн орон нутгаас гарч байгаа санал хүмүүсээс гарсан саналыг харгалзах биш, харгалзах ёстой л доо. Гэхдээ яг давхардаж байгаа цэгүүдээр нь тооцоод, төрөөс сүүлийн үед явж хэрэгжүүлж байгаа бодлогуудтай энэ юмнуудаа бас уялдуулмаар байгаа юм. Тэгэхээр би их тодорхой санал хэлэх гээд байна. 

Одоо явж байгаа төслүүд дотор энэ төсөл хэрэгтэй юм зөндөө хийсэн. Энийг би мэднэ. Тэр сая гэдэг нь бол бодвол ядуурлаас гарсан гэдэг утгаар нь төслөөр хийгдсэн ажлуудаас ямар нэг байдлаар хүүхэд нь сургуульд дулаахан сургуульд явсан ч байдаг юм уу, сумын бусад нийтийг хамарсан арга хэмжээнүүдэд ямар нэг байдлаар хамрагдсан хүмүүсийн тоог хэлж байгаа байх. Түүнээс яг энэ төслөөр бүх хүмүүсийг ядуурлаас гаргачихгүй л дээ. Тэгэхдээ би бол цаашдаа энэ төслийг үргэлжлүүлээд энэ зээлийг авах нь зөв гэж бодож байгаа юм. Гэхдээ түрүүчийн хэлснээр одоо энийг жаахан тодорхой бодлогуудтай уялдуулмаар байна. Хаянхярваа сайдад, бусад хүмүүст хандаж хэлэхэд.

Сүүлийн  хэдэн жил Монголд хөдөөгийнхнөөс ядуурлаас гаргах нэг гол арга бол энэ хамтынх нь хөдөлмөрийг нь хамт хийлгэх, хоршуулах ажил, хөдөлмөр, хөрөнгө хүчийг нь нэгтгэх энэ зүйлүүд дээр илүүхэн анхаарал тавих бол хэрэгтэй болжээ гэсэн ийм дүгнэлт хийгээд тодорхой арга хэмжээнүүд аваад байгаа. Хоёр ч бодлого том бодлого гарсан, хууль гарсан. Хоршооллын бүтэц, зохион байгуулалтаар дамжуулаад энэ зүйлүүдийг хийе. Зохион байгуулалтанд оруулъя. Үүнээс одоо талын нэг тарж буучихаад байгаа газраа амьдралаа сайжруулах юм нэхээд ингээд суугаад байвал энэ ажил огт явахгүй нь ээ.

Тийм учраас яаж бүгдийг нь хоршуулах вэ, яаж хөдөлмөрийг нь нэгтгэх вэ, яаж байгаа жаахан хөрөнгөө илүү их олон хүнийг ажлын байртай, орлоготой байх юманд зарцуулах вэ гэдэг асуудал дээр илүү анхаарах хэрэгтэй байна гэж үзээд малчдын талаар төрөөс баримтлах бодлого, Монгол мал  хөтөлбөр, Биржийн тухай хууль гээд юмнууд гарсан. Бүгдээрэнгийнх нь суурь тэр хоршоо байгаа. Ийм бүтцэнд оруулъя. Ийм зохион байгуулалт хийхэд нь тусалъя. Тэгээд энүүгээр нь дамжуулаад зөвхөн одоо хүн юм өгөөд байдаг биш, хийж өгөөд байдаг биш өөрөө өөрснөө бас нөгөө талаас нь хамтарч зүтгэж, төрөөс хийж байгаа олон улсын байгууллагуудын тусламжтай хийж байгаа ажлуудыг нь, нөгөө талаас нь өөрснөө зүтгэж байж амьдрал ахуйгаа дээшлүүлье, ядуурлаас гаръя гэсэн ийм зорилтууд дэвшүүлж байгаа.
Тэгэхээр одоо энэ цаашдаа авах төслүүдийг илүү их ийм зүйлүүдэд анхаармаар байна. Яаж хөдөө орон нутагт зохион байгуулагдаж байгаа малчдын бүлгүүд, хоршоолол, зохион байгуулалт орсон хэлбэр бүтцүүдийг энүүгээрээ дэмжих вэ. Яаж шууд ажлын байр, шууд орлого бий болгодог юм руу илүү их хандуулах вэ. Сая өнгөрсөн жилүүдэд бол энэ дэд бүтцийг нь бий болгох, сая ярьсан эмнэлэг, сургууль, соёлын төв гээд зөндөө юмнууд хийчихсэн. Одоо жаахан арай өөр юм руу хандуулмаар байна. Тэгэхээр ийм боломж бий юу, байлгах ёстой гэж үзэж байна.
Одоо саналаа орон нутгаас авахдаа энэ чиглэлийн юманд бид нар зөндөө хийчихсэн. Одоо та нар хоршооны бүтцэнд ор, зохион байгуулалтанд ор, юмаа хамтарч хийдэг бол энэ дээр чинь бид яаж туслах вэ. Нэг түүхий эд бэлтгэх складыг чинь бэлтгээд өгье. Энэ юмнууд чинь байна шүү дээ зах зээлийг хооронд нь холбох гээд биччихсэн байна шүү дээ. Хөдөө бэлтгэж байгаа тэр зүйлүүдийг яаж хотод авчирч борлодог газар нь хүргэх, яаж тэрийг нь бүтээгдэхүүн болгох, энэ юм руу илүү хандмаар байна. Тэгвэл энийг дэмжмээр байна. 

Тэгэхгүй одоогийнхоороо ингээд явна гэвэл дараа бас нэг ийм шүүмжлэлтэй учрах нь ээ. Хэдийгээр урд нь хийчихсэн юм зөндөө байгаа ч гэсэн. Энэ тал дээр анхаарах хэрэгтэй. Ажлынхаа одоо юу гэдэг юм бэ дээ. Бүр зорилго, агуулга, философид нь жаахан өөрчлөлт оруулмаар байна. Хамтын хөдөлмөрийг дэмжих, хоршоог дэмжих, энэ жил Монгол Улсын Засгийн газар энэ жилийг хоршооллын жил болгоод зарлачихсан. Гадаадын нэлээн  хэдэн оронтой нийлж байгаад дэлхийн хоршооны жил болгож зарлуулаад НҮБ-аас шийдвэр гаргуулчихсан. Өөрснөө энэ дээр юм хийх хэрэгтэй байна.
Тэгэхээр одоо энэ жилээс эхлээд зарцуулах юмаа тийм чиглэл рүү хандуулах хэрэгтэй байна. Бүр зориуд энийг Улсын Их  Хурлаас Байнгын хорооноос чиглэл болгож өгдөг юм уу яадаг юм. Эсвэл дүгнэлтэнд энийг дэмжихдээ энэ үгнүүдийг зориуд оруулмаар байнаа гэж хэлэх байна. Энд бол ихээхэн хэмжээний бололцоо байгаа. Засгийн газраас ч гэсэн хэдийгээр яг хоршоог дэмжих ажилд ийм мөнгө зарцуулна гэж олигтой юм тавиагүй байгаа ч гэсэн одоо Засгийн газрын дор байгуулагдсан үндэсний хороо, үндэсний зөвлөлөөс яг энэ чиглэлийн юмнуудыг бусад эх үүсвэрүүдээс зарцуулж байгаа мөнгийг хоршоонд зарцуулах талаар ажлууд хийгдэж эхлэх гэж байна. Тэгээд энэнтэй уялдуулмаар байна.

Тэгэхгүй зүгээр яг хуучныхаараа явна гэвэл энэ одоо бас жаахан дутагдалтай байнаа. Энийг би бүр Байнгын хорооноос хэрэв энэ асуудал дэмжигдвэл тэрэн дотор нь чиглэлээ ингэж өөрчлөх хэрэгтэй, энэ рүү илүү анхаарал хандуулах гэсэн заалттай, чиглэлтэй, үгтэй шийдвэр гаргах нь зүйтэй гэсэн ийм байр суурьтай байна.

Я.Батсуурь: -За зүйтэй. Гончигдорж гишүүн саналаа хэлье.

Р.Гончигдорж: -Баярлалаа. Би энэ төслийн хөрөнгө оруулалт, бусад асуудлын талаар ер нь аргачлалынх нь хувьд аваад үзэх юм бол бас яг иргэдийн өөрсдөө оролцоогоо хангах, өөрсдөө шийдвэрлэх, өөрсдөө хэрэгжүүлэх, өөрсдөдөө орлого бий болгох гэсэн ийм харилцаан дээр бас нэлээн эерэг сургамжуудыг бол бий болгож байгаа ийм төсөл гэж ойлгодог юм л даа. Гишүүдийн шүүмжлээд байгаа зүйлүүдтэй бол эсрэг хамгаалалтын асуудал бол би ярихгүй. 

Одоо ялангуяа энэ жилийн энэ нэмэлт бол юу руу их чиглэмээр байгаа вэ гэвэл түрүүн бас Энхболд гишүүн хэллээ. Одоо бид нар төсвийн шинэ хуультай болж байна. Бараа үйлчилгээ худалдах, худалдан авах шинэ хуультай болж байна. Энэ болгоныг, өөрөөр хэлэх юм бол төсвөөр хийгдэж байгаа ажлуудад иргэдийн оролцоог хангаж, төсөл дээр хийгдэж байгаа ажил эргээд бас тодорхой иргэдийн орлого нэмэгдүүлэх, тэдний тогтвортой амьжиргааны байдлын нөхцөлийг бий болгох, сайжруулахад чиглэсэн ийм нэг одоо нэг юмны хоёр тал болж ингэж л явбал их зүйтэй байгаа юм. Энэ чиглэл дээр манай Сангийн сайд энд байна. Ерөөсөө иргэд яаж орон нутагт олгож байгаа энэ төсвийн худалдах, худалдан авах харилцааны энэ эрхүүдийг яаж эдлэх вэ, яаж оролцох вэ гэдэг дээр бол их ажил зохиомоор байгаа юм. 

Энэ бол ер нь тогтвортой амьжиргааг хүн тогтвортой амьжиргаатай болно гэдэг чинь хамгийн түрүүнд толгойдоо мэдлэг чадвартай, тэгээд тэрнийгээ бол өөрөө одоо өөрийн орлого болгож чадах энэ бол хамгийн тогтвортой юм шүү дээ ер нь. Нэг удаа нэг хэдэн сая төгрөгөөр нэг сая төгрөгөөр нэг ажил үйлчилгээ хийх нь бол нэг өөр асуудал. Яг толгой дотроо би юм хийж чаддаг болж байна, би оролцогч болж чадаж байна, би шийдвэр гаргагч болж чадаж байна гэдэг энэ зүйлийг нь бий болгоод өгчих юм бол энэ бол маш чухал. Энэ чиглэл дээр л одоо энэ нэмэлт санхүүжилтээр хэрэгжих чиглэлүүд гарч ирээсэй. Яг үүнийгээ бол ерөнхий бодлогынх нь хувьд бол Сангийн яам гаргаад, тэгээд одоо манай тогтвортой хөгжлийн бага бол энийг хэрэгжүүлэх ийм чиглэл дээр яваасай л гэж бодож байгаа.
Ерөнхийлөгчийн зүгээс ч гэсэн бас тодорхой хэмжээнд бид нар бас 150 сая төгрөг төсвөөс өгсөн байх аа. Өөрөөр хэлэх юм бол орон нутгийн оролцоо, орон нутгийн эрх мэдэл, түүнд иргэний оролцоог хангахтай холбогдсон ийм нэг арга хэмжээ байгаа юм. Ингээд нэг ийм нэг шинэ төсвийн хууль, шинэ худалдах, худалдан авах харилцааны хуулиудаа хэрэгжүүлэхтэй холбогдсон ийм юман дээрээ одоо бид нар нэгэнт бий болчихсон суурь, тэгээд энэ хөрөнгийг ашиглаж, тэр нь энэ чиглэл рүүгээ илүү хаялагдаасай. Одоо бол нэг том соёлын төв элдэв том хөрөнгө оруулалт руу бол энэ асуудал үнэхээр хэрэггүй байхаа гэсэн ийм саналуудыг хэлээд энийг би дэмжиж байгаа юмаа.

Я.Батсуурь: -Оюун гишүүн саналаа хэлье. За Чулуунбат гишүүн.

О.Чулуунбат: -За би гишүүдийн ярьсныг давтахгүйгээр товчхон хэлье. Энхболд гишүүний саналыг дэмжиж байна. Энд ер нь механизмаа бид нэг жаахан өөрчлөх хэрэгтэй юм шиг байгаа юм. Энэ зээлийг эргэн төлөгдөх нөхцөлтэйгээр монголчуудад одоо өгөх цаг нь болсон. Одоо ингээд зүгээр эргэн төлөгдөхгүй, нөгөө л мөнгө тараана, хавтгайруулан тараана, хандивлана, халамжилна гэсэн сэтгэхүйгээрээ л яваад байгаа юм шиг санагдаад байна. Тийм учраас Засгийн газарт бид нар протоколоороо нэг иймэрхүү маягаар үүрэг өгч болох уу. Энэ ашиглах нь зүйтэй. Хөнгөлөлтөө Монгол Улсад хөнгөлөлттэй ирж байгаа. Ер нь бүх одоо энэнээс хойшхи зээл эргэн төлөгдөх нөхцөлтэй, тэр худаг ч тэр, соёлын ордон ч тэр, ер нь бэлчээр, хадлан энэ бүгд дандаа бизнесүүд байна шүү дээ.
Соёлын ордонгоо бариад тэгээд дараа нь соёлын ордны манаач, эрхлэгч, цэвэрлэгч гээд бүгдийг нь төсөв дээр авчраад тавьчихаж байгаа л даа. Ингээд төсвийн зардал аймаар өсөөд байгаа байхгүй юу. Бид нар бүгдээрээ бүх аймгуудаар бас зөндөө олон цэцэрлэг, сургууль, эмнэлэг, соёлын ордон бариад л бүгдийг нь дараа нь энд, тэдний эрхлэгч, цэвэрлэгч, манаач гээд ахиад л төсөв дээр бөөн зардал гараад л байгаа байхгүй юу. Тэгэхээр энэ бас л дараа нь бүх албан хаагчдын цалин төсвөөсөө орж байгаа биз дээ тиймээ. Яг л ийм маягаар төсвөөсөө л авна. 

Тийм учраас энийг юугий нь өөрчлөөч ээ. Механизмыг нь өөрчлөөч ээ гэсэн саналыг л Засгийн газарт протоколоор үүрэг өгчихмөөр байна. Эргэн төлөгдөх нөхцөлтэйгээр Монголд... байя гэсэн нөхцөлтэйгээр.
Я.Батсуурь: -Би бас чуулганд гишүүний хэлж байгаа саналыг санал нийлэхгүй байна. Энэ бол нийтийн хэрэглээний одоо тиймээ тиймэрхүү асуудлыг энэ нийгмийн асуудлыг шийдвэрлэхэд голцуу зарцуулагддаг. Яг одоо эцэст нь ядуурлыг бууруулахад ажлын байр бий болгоход зориулагддаггүй юм уу гэнэ төсөл. Тухайлбал одоо тухайн орон нутагт байгаа нийтийн хэрэглээний ундны усны ч асуудал байдаг юм уу, соёлын төвийн асуудал ч байдаг юм уу, зам ч байдаг юм уу, хүүхдийн тоглоомын нийтийн талбай ч байдаг юм уу иймэрхүү асуудалд голчлон зарцуулагдаж байх шиг ажиглагддаг юм. 
Энэ төслийн нэг ач холбогдол бол ерөөсөө тэр орон нутгийн иргэд нийтийнхээ асуудлыг хамтарч шийдэж байгаад л байгаа юм. Бид одоо ирэх жилээс 13 оноос төсвийн шинэ хуулийн дагуу төсвийн эрх мэдлийг суманд нь, орон нутагт нь өгнөө гэж хуульчилчихаад байж байгаа. Яг төсөв нь бөөнөөрөө мөнгө хүрээд очиход иргэд одоо тэр төсвийгөө зарцуулахад бол энэ төсөл бол нэлээд сайн дадлага туршлага бий болгосон, энэ төслийн ач холбогдол бол энд их оршиж байгаа юмаа 13 оноос. Төсвийн шинэ хуулин дотор нэг заалт байсан байх аа нэг. Сум хөгжлийн сан билүү нэг тиймэрхүү утгатай сан байгаа. Тэр сангий нь бол яг багийн иргэд хуралдаад, юундаа зарцуулах вэ гэдгийг шийднээ гэсэн тийм заалт байгаа. 
Өнөөдөр яг энэ тогтвортой амьжиргаа төслийн энэ хэрэгжсэн туршлага бол төсвийн шинэ хуулийг хэрэгжүүлэхэд маш чухал тийм бэлэн загвар, туршлага болсон ийм ач холбогдолтой гэдгийг онцлон хэлмээр байна. Тэгээд гишүүдэд анхааруулж хэлэхэд энэ бол яг ядууралд зориулсан төсөл биш шүү. Ядуурлын төсөл бол тусдаа, үйлдвэрлэлийн бизнес бол тусдаа, жижиг, дунд үйлдвэрлэлийн зээлийг бид нар хангалттай өгч байгаа. Бүр одоо орон нутгаар явж байхад бол зээлээ одоо тэр болгон бүрэн гүйцэд ашиглаж чадахааргүй их хэмжээний мөнгө оччихсон байдал зарим суманд ажиглагдаж байна лээ. 
Шингээх чадваргүй болчихсон тиймээ, мөнгө нь бэлнээрээ байж байдаг, буцааж авдаггүй гэсэн. Тэр яг үнэн. Тэгэхээр энэ төсөл бол ерөөсөө Энхболд гишүүний хэлсэн тэр хамтын ажиллагааны, хамтарч ажиллах тэр орон нутагт, хоршоог хөгжүүлэхэд энэ талд нь үүнээс цааш дараагийн төслийг хэрэгжүүлэхдээ илүү анхаараарай. Хамтраад асуудлаа шийдэж байгаа тиймээ. Үнэхээр одоо манай монголын нэг онцлог бол энэ сул тал бол нүүдлийн, энэ жалгын нэг ганцаарчилсан өрхийн бизнес явдаг одоо мал аж ахуйд. Нүүдэлчин зан. Тэднийг хооронд нь хоршуулах, хамтарч ажиллуулах тал дээр төр, засгаас их ач холбогдол бодлого явуулж байгаа. Хэрэв энд манай энэ төвийг Засгийн газраас, Их Хурлаас тавьж байгаа тэр хамтын хөдөлмөр, хорших, нэгдэх тэр зорилгыг хэрэгжүүлэхэд энэ төслийн үйл ажиллагааг цаашид илүүтэй анхаараарай гэсэн Энхболд гишүүний хэлсэн саналыг давтаж хэлье.

Тэгээд үүнийг Байнгын хорооны хуралдааны протоколоор тэмдэглээд Засгийн газарт онцгойлон анхааруулж чиглэл өгье гэсэн саналтай байна.

Ингээд гурав дахь асуудлыг бид нар хэлэлцэж дууслаа. Болоогүй энэ чинь санал хураалт. Уучлаарай болоогүй, алдаа гаргалаа. Саналын томъёолол уншъя.

Монгол Улсын Засгийн газар, Олон Улсын хөгжлийн асссоциаци хооронд байгуулсан Тогтвортой амьжиргаа-II төслийн нэмэлт санхүүжилтийн хэлэлцээрийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн томъёоллоор санал хураалт явуулъя. 12-8. Дэмжигдлээ.
Байнгын хорооны санал, дүгнэлтийг Улсын Их Хурлын нэгдсэн чуулганд танилцуулах гишүүн Гончигдорж гишүүн танилцуулъя. Баярлалаа. За тэгье. Санал хураах уу. Оруулна оруулна, тэрийг санал, дүгнэлтэнд оруулчихна. Санал гаргалаа гэж тэр саналыг оруулъя, гишүүдийн саналыг орууллаа гэдгийг оруулчихаарай. 

Гончигдорж гишүүн санал, дүгнэлтийг нэгдсэн чуулганд танилцуулъя. Үүгээр гуравдугаар асуудлыг хэлэлцэж дууслаа. Ажлын хэсгийнхэнд баярлалаа.

Дөрөвдүгээр асуудал. 

Монгол Улсын Засгийн газар, Азийн хөгжлийн банк хооронд байгуулсан Баруун бүсийн босоо тэнхлэгийн авто замыг хөгжүүлэх хөрөнгө оруулалтын хөтөлбөрийн санхүүжилтийн ерөнхий хэлэлцээрийг соёрхон батлах тухай хуулийн төсөл. 

Ажлын хэсгийг танилцуулъя. Байна уу. Хаянхярваа Сангийн сайд, Бат-Эрдэнэ Зам тээвэр, барилга, хот байгуулалтын Төрийн нарийн бичгийн дарга орж ирж байна уу. Энхтөр Авто замын газрын дарга, Бүжин Сангийн яамны Зээл тусламжийн бодлого, хамтын ажиллагааны газрын мэргэжилтэн, Гантөмөр Зам тээвэр, барилга, хот байгуулалтын яамны Авто замын газрын орлогч дарга.

Танилцуулгыг Сангийн сайд Хаянхярваа хийнэ.

Д.Хаянхярваа: -Улсын Их Хурлын эрхэм гишүүд ээ,
Азийн авто замын сүлжээнд холбогдсон авто замыг барьж сайжруулах талаар Монгол Улсын Засгийн газар үе шаттай арга хэмжээ авч хэрэгжүүлж байгаа билээ. Тухайлбал, БНХАУ-ын 300 сая ам.долларын хөнгөлөлттэй зээлийн хөрөнгөөр Ховд, Манхан чиглэлийн 85.3 км, Өлгий, Хашаатын даваа чиглэлийн 60 км авто зам, Азийн хөгжлийн банкны 37.6 сая ам.долларын буцалтгүй тусламжийн хөрөнгөөр Ховд аймгийн Алтай сумын нутаг дахь Тэмээ хүзүү бага Улаан даваа чиглэлийн 110.8 км авто замын барилгын ажлууд тус тус хийгдэж байна.

Мөн төсвийн хөрөнгө оруулалтаар Ховдын Ярантын боомтоос Тэмээ хүзүү чиглэлд 65 км, Ховдын Булган сумаас Алтай сумын чиглэлд 60 км, Өлгийгөөс Улаанбайшинтын чиглэлд 40 км авто зам тавьж байна. Баруун бүсийн босоо тэнхлэгийн авто замыг барьж дуусгах зорилгоор Азийн хөгжлийн банкны олон үе шатат санхүүжилтээр баруун бүсийн босоо тэнхлэгийн авто замыг хөгжүүлэх хөрөнгө оруулалтын хөтөлбөрийг хэрэгжүүлэхээр төлөвлөөд байна. Үе шатат санхүүжилт нь банкны эх үүсвэрээсээ хамаарч нөхцөлүүд харилцан адилгүй байна. Азийн хөгжлийн банкны хөнгөлөлттэй зээлийн эх үүсвэрээс санхүүжих бол зээлийн төсөл нь 32 жилийн хугацаатай, үүнээс үндсэн төлбөрөөс чөлөөлөгдөх эхний 8 жилд нэг хувь, үлдсэн хугацаанд жилийн 1.5 хувийн хүүгийн нөхцөлтэй байна.

Харин Азийн хөгжлийн банкны энгийн эх үүсвэр буюу арилжааны зээлийн эх үүсвэрээс санхүүжигдэх бол зээлийн төсөл нь 20 жилийн хугацаатай, үүнээс 4 жил үндсэн төлбөрөөс чөлөөлөгдөж, зээлийн хүү нь Лондонгийн бирж хоорондын зах зээлийн хүү дээр 0.1 хувийн шимтгэл болон хөрөнгийн нөөцийг баталгаажуулсан хураамжийг 0.75 хувийг нэмсэнтэй тэнцүү байна. Баруун бүсийн босоо тэнхлэгийн авто замыг хөгжүүлэх, хөрөнгө оруулалтын хөтөлбөрийг 2012-2020 оны хооронд Азийн хөгжлийн банкны 170 сая ам.доллар, Монгол Улсын Засгийн газрын 92 сая ам.долларын хөрөнгөөр 3 үе шаттайгаар хэрэгжүүлнэ.

Хөтөлбөрийн хүрээнд нийт 293 км хатуу хучилттай авто замын барилгын ажил, бүрэн тоноглогдсон засвар арчлалтын 3 төв, 34.9 км орон нутгийн зам, 3 гүүрний барилгын ажил, салбарын чадавхийг бэхжүүлэх институцийг сайжруулах ажлууд тус тус хийгдэнэ.

Монгол Улсын Засгийн газрын 11 оны 10 дугаар сарын 26-ны өдрийн хуралдаан, Улсын Их Хурлын Төсвийн байнгын хорооны 11 дүгээр сарын 22-ны өдрийн хуралдаанаар баруун бүсийн босоо тэнхлэгийн авто замыг хөгжүүлэх хөрөнгө оруулалтын хөтөлбөрийн санхүүжилтийн ерөнхий хэлэлцээрийн төслийг тус тус хэлэлцэн дэмжиж, Монгол Улсын Ерөнхий сайдын 2011 оны 11 дүгээр сарын 24-ний өдрийн 85 дугаар захирамжийн дагуу 12 дугаар сарын 1-ний өдөр санхүүжилтийн ерөнхий хэлэлцээрийг байгуулсан.

Иймд санхүүжилтийн ерөнхий хэлэлцээрийг соёрхон батлах тухай хуулийн төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Я.Батсуурь: -Хаянхярваа сайдад баярлалаа. Танилцуулгатай холбогдуулж асуух асуулт гишүүд байна уу? Байхгүй байна. Үг хэлэх, санал хэлэх гишүүд байна уу? Байхгүй байна. Санал хураалт явуулъя.

Монгол Улсын Засгийн газар, Азийн хөгжлийн банк хооронд байгуулсан Баруун бүсийн босоо тэнхлэгийн авто замыг хөгжүүлэх хөрөнгө оруулалтын хөтөлбөрийн санхүүжилтийн ерөнхий хэлэлцээрийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанд хэлэлцүүлэн соёрхон батлах нь зүйтэй гэсэн томъёоллоор санал хураалт явуулъя. 12-9.  Дэмжигдлээ.
Байнгын хорооны санал, дүгнэлтийг Улсын Их Хурлын нэгдсэн чуулганд Улсын Их Хурлын гишүүн Чулуунбат гишүүн танилцуулна. Баярлалаа.

Үүгээр өнөөдрийн манай Байнгын хорооны ээлжит хуралдаан өндөрлөлөө. Ажлын хэсгийнхэнд баярлалаа. Гишүүдэд бас баярлалаа.

Хуралдаан 16 цаг 50 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
Д.Энэбиш

